
        
            
                
            
        

    
	Р. КИПЛИНГ

	 

	ШААЛУУ ХҮҮ МАУГЛИ - 1
(ардын аман үлгэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн “ШААЛУУ ХҮҮ МАУГЛИ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МАУГЛИЙН АХ ДҮҮ НАР

	Эцэг Чоно өдөржин унтсан нойрноосоо дөнгөж сэрээд босон суниаж, бадайрсан хөлөө ээлжлэн жийж эвшээлгэж байх яг энэ үед Сионийн ууланд, бүгчим халуун оройн долоон цаг болж байлаа. Эх Чон, уурлан уцаарлаж хэвтээ дөрвөн бэлтрэг дээрээ том саарал хошуугаа тавиад зүүрмэглэнэ. Энэ гэр бүлийн орон болсон агуйн амсраар сарны гэрэл тусч байв.

	— Ёх! Гөрөөлөх цаг болчихжээ! гээд Эцэг Чоно уул руу шогшин орохыг завдтал, гэнэт өтгөн сүүлтэй амьтны намхан сүүдэр агуйн босгон дээр тусч: 

	— Чонын манлай болсон чамд олз омог хүсье! Чиний буянт үрс чинь эрүүл энх өсөж олз ашигтай яваг! Орчлон ертөнц дээр өлсгөлөн хоосон амьтад байдгийг үр хүүхэд чинь үргэлж санаж яваг! гэж гонгинон дуугарав.

Автоматаар үүсгэсэн тайлбар]

	 

	Энэ бол Лизоблюд Табаки гэдэг дэлт чоно байлаа. Табаки газар сайгүй тэнүүчилж, хог новш ухаж, хов жив хөөцөлдөн, хэрүүл маргаан гаргаж явдаг тул энэтхэгийн чононууд үзэн яддаг ажээ. Гэвч дэлт чоно нь халуун орны ой хөвч дэх бусад ан амьтдыг бодвол голдуу галзуу өвчин тусч, ой ХӨВЧӨӨр давхин, тохиолдсон бүхнийг урдаг учраас түүнээс бас л зэвүүцдэг байжээ. Зэрлэг ан амьтанд галзуу өвчин тусахаас дор адгийн юмгүй учраас өчүүхэн муу дэлт чононоос хүчит бар хүртэл айн зугтаж, нуугддаг ажээ. Галзуу өвчнийг манайхан "хий тусах" гэдэгчлэн араатан амьтад "дивани" галзуу гэж нэрлэн зугтаж зайлдаг ажээ.

	— Яах вэ, орж өөрөө үз л дээ. Харин манайд идчихээр юмгүй шүү гэж Эцэг Чоно дурамжхан хэлэв.

	— Чонын хувьд бол ч идчихээр юмгүй биз дээ. Харин над мэтийн өчүүхэн амьтанд хоосон яс ч олдсон их юм. Дэлт чоно бид, тэгж хоол голдог амьтан биш ээ гэж Табаки хэлэв.

	Дэлт чоно, агуйд шурган ороод бугын мөлжүүртэй яс олж, их л хангалуун байдалтай, түжигнэтэл хэмлэн идчихээд, ам хамраа долоож:

	— Зочилсонд чинь баярлалаа. Ямар сайхан буянтай хүүхдүүд вэ! Ийм жаахан мөртөө яасан ч том нүдтэй юм бэ! Сайн эрийн үр, сар хоногоор өснө гэдэг үнэн юм даа гэж зусардан өгүүлэв.

	Табаки, хүүхдүүдийг дэргэд нь магтаж болохгүй гэдгийг сайн мэдэх боловч, зориуд хөөргөн магтаад эцэг эх чонын сэтгэл зовнин байгааг нь их л бахтай харж байлаа.

	Табаки, муу юм дуулгах гэж байгаадаа баясаж, хэсэг зуур дуугүй сууснаа, хэгжүүн байдалтай өгүүлсэн нь:

	— Агуу их бар Шер-Хан, авын газраа сольж, энэ сарын турш энэ ууланд авлана гэж тэр өөрөө над хэлсэн гэв.

	Шер-Хан гэдэг нь, агуйгаас хориод мод зайтай газар, Вайнганги голын хавьд байдаг бар ажээ.

	— Жунглийн1 жам ёсоор бол хэн ч урьдчилан мэдэгдэлгүйгээр авын газраа солих ёсгүй. Хэн тийм эрх олгосон юм бэ! Хэрэв тэр ирвэл хамаг амьтан айн зугтаж алга болно. Тэгвэл би... би яах билээ. Хоёрыг төлөөлж би гөрөөлдөг шүү дээ гэж Эцэг Чоно хилэгнэн өгүүлэв.

	Гэтэл Өлөгчин Чоно:

	— Ээж маань түүнийг Лангри (хазгар) гэдэг байсан нь зүгээр ч үг биш байх аа! Тэр бар төрөлхийн өрөөсөн хөл доголон учраас зөвхөн айлын малыг л барьж иддэг юм. Вайнганги голынхон түүнийг үзэн яддаг байсан шиг, энд ирэхээр манайхан бас л тэгэх байх даа. Хүмүүс түүнийг ой модоор мөрдөн хөөж барьж чадахгүй, түймэр тавих болбол харин бид толгой харсан зүг зугтах болно. Гэвч Шер-Ханд баярлах юм ч бий шүү! гэв.

	— Та нарын талархлыг би түүнд дамжуулах уу? гэж Табакийн асуухад:

	— Зайл! Бушуу зайл! Чи ноёноо дагаад гүйж яв! Чи энэ чалчсанаараа зогс! гэж Эцэг Чоно тэсэж ядан хэлэв.

	— Би ч явна л даа, харин та нар удахгүй Шер-Ханы дууг сонсох бодно. Та нарт үүнийг хэлсэн маань дэмий юм боллоо гэж Табаки тайван хариулав. Эцэг Чоно чих тавин чагнавал: идэш барьж чадаагүйдээ гуньхарсан барын ууртай, хахир, тасалдангуй хурхирч байгаа дуу жижигхэн голын тэртээ хөндийгөөс сонстов. Энэ бар юу ч барьж чадаагүйг жунглийнхэн цөм мэдсэн боловч тэдэнд мэдэгдсэндээ бар огтхон ч зовж ичихгүй ажээ.

	— Шөнийн авлалтаа ийм их шуугиантай эхлэх ч гэж дээ! Мөн ч тэнэг амьтан байна даа! Манай эндхийн гөрөөсийг Вайнгангийн тарган одостой адил гэж бод оо юм бол уу? гэж Эцэг Чоно хэлэв.

	— Ш-ш! Тэр чинь одоо одос гөрөөс агнаж яваа биш, харин хүн эргүүлдэж яваа гэж Эх Чоно ХЭЛЭВ.

	Бар, хүрхэрч байснаа болиод хүнгэнэн дуугарах нь тал бүхнээс нэгэн зэрэг сонстоно. Энэ хүрхрэлт бол, хээр хонодог модчин, цыган нарыг айн сүрдүүлж заримдаа тэд айснаасаа болж шууд барын аманд гүйн ороход хүргэдэг тэр хүрхрэлт юм.

	— Хүн идэх гэж үү? гэж Эцэг Чоно том цагаан шүдээ хавиран, — Намгийн шавж, мэлхий багадаа юу? Хүн идэх хэрэг юү байна? Тэгээд бас энд шүү гэв.

	Балар бөглүү ойн баримтлах хууль, заавал ямар нэг үндэстэй бөгөөд ан амьтад зөвхөн үр хүүхдэдээ хүн алахыг сургахын тул л хүн алахыг зөвшөөрсөн байдаг. Гэвч хүмүүс сүргээрээ буюу аймгаараа нийлж ан хийж байгаа газар, хүнийг алж болохгүй. Яагаад гэвэл тэд, алагдсан хүнийхээ өшөөг авахаар хэзээ нэг цагт цагаан хүн нь заан унаж, зэвсэглэн, түүдэг, товшуур, пуужин барьсан хэдэн зуун бараан хүн дагуулан ирнэ. Тэгэхээр жунглийнхэнд муу юм болно. Араатан амьтад хүнийг, бүх амьтад дотроос хамгийн дорой, арчаагүй амьтан тул түүнийг агнах явдал гутамшиг хэрэг гэж хэлэлцдэг ажээ. Хүн идэх тусам бие муудаж шүд унадаг гэдэг үнэн юм гэлцдэг.

	Архирах дуун улам чангарч, үсрэхээр завдсан бар "А-а-аа!" гэж тэнгэр ниргэх мэт дуугараад, дараа нь барын дуу гэмээргүй улих мэт дуу гарсан нь Шер-Ханы дуу байжээ.

	— Яагаад алдчихаа юм бол? гэж Эх Чоно асуув.

	Эцэг чоно агуйгаас хэдэн алхам холдож чагнахад бутан дунд архирч байгаа Шер-Ханы уурлангуй дуу сонстов.

	— Өнөөх тэнэг чинь савраа түлчихжээ дээ. Түлээчний түүдэг рүү үсэрнэ гэж яаж бодов. Табаки бас хамт яваа даа! гэж Эцэг Чоно элэглэн хэлэв.

	Эх Чоно өрөөсөн чихээ сортойлгон чагнаж:

	— Уул өөд нэг юм авирч явна. Болгоомжтой байгаарай! гэв.

	Ой дахь бут аяархан хөдлөхөд Эцэг Чоно хойд хөл дээрээ сууж, үсрэхэд бэлдэв. Чоно харайх гээд больсныг та хэрэв хажуугаас нь харсан сан бол ертөнц дээр хамгийн гайхалтай зүйлийг үзэх сэн. Эцэг Чоно юунд үсэрч байгаагаа сайн мэдэхгүй ухасхийж газраас дээш 4—5 фунт2 хэртэй үсэрснээ болиод яг хуучин байсан газраа буусан билээ.

	— Хүүе хүн байна! Хүний хүүхэд байна, хараач! гэж Эцэг Чоно хэлэв.

	Дөнгөж хөлд орж байгаа, булбарай мяраатай нүцгэн бараан хүүхэд, түүний яг өмнө модны намхан мөчрөөс бариад зогсож байв. Үүнээс өмнө, ийм бяцхан хүүхэд, шөнийн цагт, чонын үүрт ирж байсан явдал огт тохиолдоогүй билээ. Өнөө хүүхэд Эцэг Чонын нүд рүү ширтэн харж инээмсэглэв.

Автоматаар үүсгэсэн тайлбар]

	 

	— Энэ чинь хүний хүүхэд юм уу? гэж Эх Чоно асуугаад, — Би ердөө үзээгүй юм шүү, алив нааш нь аваад ир гэв.

	Чоно бүхэн бэлтрэгүүдээ зөөх дадсан заншилтай бөгөөд хэрэв хэрэгтэй бол шувууны өндгийг шүдэндээ зуугаад хагалалгүй авчирдаг байна. Эцэг Чоно тэр хүүхдийн сэрвээнээс нь зууж, бэлтрэгүүдийнхээ дунд ямар ч гэмтэлгүй авчирч тавьжээ.

	— Ямар жаахан юм бэ! Ийм жаахан байж яасан их зоригтой юм бэ! гэж Эх Чоно энхрийлэн хэлэв. (Бяцхан хүү бэлтрэгүүдийн дундуур зүтгэлж, Эх Чонын дулаан бөөр өөд дөхөв)

	— Хүүе яадаг бил ээ! Энэ чинь бэлтрэгүүдийн маань хамт хөхөж байна. Энэ хүний хүүхэд чинь яасан янзын юм бэ!Өөрийн бэлтрэгүүдийнхээ хамт хүний хүүхдийг өсгөсөн гэж бардамнах өлөгчин чоно байх уу даа! гэв.

	— Би эрт цагт ийм юм байсан гэж сонссон. Гэхдээ манай сүрэгт, миний энэ үед биш шүү гэж Эцэг Чоно хэлээд, — Энэ жаал чармай шалдан юм, би үүнийг ганцхан алгадахад л алчихна даа. Хараач, тэгэхэд энэ айхгүй байна шүү гэв.

	Шер-Ханы том зантгар толгой, мөр, агуйн амсрыг халхлахад сарны гэрэл бүдгэрэв. Шер-Ханыг дагаж явсан Табаки:

	— Ноёнтон минь! Ноёнтон минь! Өнөөх чинь энд орчихсон шүү! гэв.

	— Шер-Хан биднийг эрхэмлэн хүндэтгэж ирэв гэж Эцэг Чоно хэлсэн боловч түүний нүд ууртай гялалзан Шер-Ханд юу хэрэгтэй юм бол? гэв.

	— Идэш хэрэгтэй байна! Хүний хүүхэд энд орсон. Түүний эцэг эх нь зугтсан тул түүнийг над өг! гэж Шер-Хан хэлэв.

	Шер-Хан, Эцэг Чонын хэлсэнчлэн, түлээчний түүдэг гал руу үсрэн орж, хөлөө шатаасан учир их л цухалдангуй ууртай байжээ. Гэвч агуйн амсраар тэр бар багтан орж чадахгүй гэдгийг Эцэг Чоно сайн мэдэж байв. Тэр ч байтугай Шер-Хан одоо зогсож байгаа газраа ч мөр, хөлөө хөдөлгөж чадахгүй давчуухан байв. Ган торхон дотор ороод зодолдох гэж байгаа мэт тийм явцуу байв.

	— Чононууд Чөлөөт Амьтад учраас зөвхөн өөрийн сүргийн удирдагчийн үгийг л дагахаас биш, хүн иддэг, аль тохиолдсон эрээн амьтдын үгийг дагадаг биш. Тэр хүний хүүхэд чинь манайх. Алъя гэвэл бид өөрсдөө алж чадна гэж Эцэг Чоно хэлэв.

	— «Өөрснөө, өөрснөө гэнэ шүү!» Над ямар хамаатай юм бэ? Алж идсэн одсоороо тангараглая! Хууль ёсоор олдсон юмаа хүлээж танай муу нохойн хэвтэш рүү шагайж, зогсоод байх хэрэг үү? Шер-Хан би, өөрөө хэлж байна шүү! 

	Барын хүрхрэх дуу агуй дотор аянгын дуу мэт нижигнэв. Эх Чоно, бэлтрэгүүдээ биеэсээ зайлуулж үсрэн гарахад, түүний нүд харанхуй доторх хоёр цог мэт гялалзан, Шер-Ханы ширүүн харцтай тулгарав.

	— Ракша (Шулам) би чамд хэлье: Хүний хүүхэд бол минийх болохоор Хазгар чамд өгөхгүй! Хэн ч түүнийг алах ёсгүй. Тэр жаал миний чонон Сүргийн хамт явж, хамт гөрөөлөн амьдрах болно! Нялх хүүхдийг ч авлаж, загас, мэлхийг ч авлагч чамайг энэ жаал хүү намнах цаг ирнэ дээ гайгүй! Одоо бушуу тонил! Эсвэл жунглийн мангаст хөөгдөж, доголон хазганасаар тонилно шүү гэдгийг, алсан бугаараа (зовлого иддэггүй) би тангараглая! Эндээс үтэр зайл! 

	Эцэг Чоно, түүний ийнхүү өгүүлэхэд маш гайхан харж байв. Эх Чоныг "Шулам" гэж нэр зүүж, сүргийн хамт давхиж явахад, таван чонотой халз тулалдаж олж авсан тэр үе Эцэг Чонын санаанд сая оров. Шер-Хан, Эцэг Чоноос айхгүй байсан боловч Эх Чонотой зууралдахаа төвөгшөөжээ. Эх Чонотой нэг барилцвал тоглоом биш шоглоом болно. Эх Чоно дийлнэ гэдгийг Шер-Хан сайн мэдэж байжээ.

	Шер-Хан хулчганан ухарч гарсандаа сэтгэл амарч

	— Хар гэртээ хаан гэдэг ч чи байна даа! Хүн төрөлхтнөөс үрчилсэн тэрийг чинь чонон Сүрэг яахыг нь гайгүй үзнэ дээ! Тэр хүүхдийг чинь хэзээ нэг цагт би иднэ дээ, урт сүүлт хулгайчууд аа! гэж бархирав.

	Эх Чоно аахилан амьсгаадаж, бэлтрэгүүдийнхээ дэргэд очоод сунаж унахад Эцэг Чоно:

	— Шер-Ханы саяын хэлдэг ч зөв шүү: Энэ хүүхдийг Сүрэгтээ үзүүлэлгүй болохгүй. Ай хө, чи үүнийг авъя гэж санаж байна уу? гэж асуув.

	— Авах ий? Энэ жаал харанхуй шөнө, ганцаараа, чармай шалдан ирэхдээ айгаагүй шүү дээ! Тэр харав уу, нэг бэлтрэгийг минь түлхэж орхилоо! Энэ муу хазгар махчин, энэ хүүхдийг алчхаад Вайнганги руугаа явчихаар, харин хүмүүс өшөө авах гэж бидний үүрийг сүйтгэхгүй юу. Чи авах уу гэнэ үү? Тийм ээ, авна. Мэлхий хүү минь амарч хэвт дээ! Маугли минь, Мэлхий хүү Маугли гэж чамайг нэрлэе. Шер-Хан чамайг авлах гэсэн шиг, чи түүнийг авлах цаг ирнэ дээ. 

	— Манай Сүргийнхэн юү гэх бол доо? гэж Эцэг Чоно асуув. 

	Жунглийн жам ёсоор чоно бүхэн гэр бүлтэй болмогц Сүргээсээ гарч болно гэж тодорхой заасан байдаг. Харин бэлтрэгүүдээ, борвио нээж босохын хамт, сард нэг удаа, шөнө дундын үед хуралддаг Сүргийн Зөвлөлд авчирч бусдадаа үзүүлэх ёстой ажээ. Ингэсний дараа бэлтрэгүүд дуртай газраа явж болох бөгөөд анхныхаа анг хийгээгүй байхад нь тэднийг том чоно халдаж барих ёсгүй. Хэрэв энэ журмыг зөрчиж бэлтрэг барьсан чоно баригдвал түүнд алах ял оноодог ажээ. Үүний учрыг та сайн тунгааж бодвол ингэх нь зөв болохыг ойлгох биз.

	Эцэг Чоно бэлтрэгүүдийнхээ, борвио нээж энд тэндгүй гүйдэг болмогц, Сүрэг цугларах тэр нэгэн шөнө, бүх бэлтрэгүүдээ, Эх Чоно ба Мауглийн хамт дагуулан, Зөвлөлийн Хад руу очив. Зөвлөлийн Хад гэгч нь хэдэн зуун чоно ч хоргодон нуугдаж болох үхэр чулуу бүхий толгойн орой ажээ. Тэнд хүч чадал, заль мэхээрээ шалгарч, Сүргийн Удирдагч болсон, ганц бие асар том саарал чоно - Акела, хадан дээр тэрийн хэвтэж байв. Зэрлэг үхрийг ч ганцаараа дөнгөчхөж байсан хуучин хашруудаас эхлээд тэр зэргийг чадна бий гэж бодож суусан гурван настай залуу хар чононууд болон дорго мэт буурал, янз бүрийн нас зүстэй дөч гаруй чоно, хадны ёроолоор сууж байв. Акела, жил шахам тэднийг удирдаж байгаа бөгөөд залуудаа тэр, хоёр удаа чонын хавханд орж, нэг удаа хүнд баригдаж муужиртлаа цохиулж үзсэн учир хүмүүсийн зан аашийг сайн мэддэг байжээ. Зөвлөлийн Хаданд цугларч байхад хоорондоо бараг ярилцахгүй шахам байжээ. Цугларсан талбайн дунд бэлтрэгүүд бужигналдан, тэдгээрийг тойрон эцэг эх нь сууцгааж байхад, цугларсан том чононууд ээлжлэн босож аль нэгэн бэлтрэгийг очиж ажиглан хараад, эргэж өөрийнхөө байранд чимээгүйхэн ирж суудаг байв. 

	Өөрийнхөө бэлтрэгүүдийг бусад чоно харахгүй байх вий гэж сэтгэл зовнисон Эх Чоно, бэлтрэгүүдээ сарны гэрэл туссан газар луу түлхэн байв. Акела, чононуудын зүг хандаж, хадан дээрээс:

	— Чононууд аа! Харагтун! Хуулийг та бүхэн мэдэх бил ээ. Хуулийг та бүхэн мэдэх бил ээ! гэж уриалан дуудав. 

	— Чононууд аа! Харцгаана уу? Сайтар харцгаана уу! гэж сэтгэл зовнисон эх чононууд даган дуудаж байлаа. 

	Тэгж байтал, Эцэг Чоно өөрийнх нь ээлж болохын хамт Мэлхий хүү Мауглиа, тойрон суугчдын дунд түлхэн гаргахад Эх Чонын үс арвасхийн босож билээ. 

	Маугли газар сууж инээмсэглэн, сарны гэрэлд гялалзан харагдаж байгаа чулуунуудаар тоглов. 

	Акела, урд хоёр хөл дээрээ толгойгоо тавьж, өндийн харалгүй үе үе:

	— Чононууд аа, харагтун! гэж давтан дуудаж байв. Гэтэл хадны цаанаас хүнгэнэсэн дуу сонсогдсон нь Шер-Ханы дуу байлаа:

	— Энэ хүүхэд чинь минийх тул над өг! Чөлөөт Амьтан та нарт хүний хүүхэд ямар хэрэгтэй юм бэ? гэв. 

	Гэвч Акела, түүнийг огт үл тоомсорлон:

	— Чононууд аа, харагтун! Чөлөөт Амьтан бид, бусдын үгийг дуулах хэрэг байна уу? Сайтар харцгаагтун! гэв. 

	Чононууд нэгэн зэрэг аяархан архирцгаахад, Акелын үгний хариуд дөрвөн настай нэг залуу чоно Шер-Ханы асуусныг давтан:

	— Чөлөөт амьтдад хүний хүүхэд ямар хэрэгтэй юм бэ? гэв. 

	Жунглийн жам ёсоор бол чонын Сүрэгт авах эсэх тухай маргаан гарвал эцэг, эх чононоос өөр, доод тал нь хоёр чоно саналаа гаргах ёстой байжээ. 

	Акела:

	— Энэ хүүхдийг хэн авах саналтай байна вэ? Чөлөөт Амьтан та бүхнээс хэн үг хэлэх вэ? гэж асуув. 

	Гэвч, хэн ч хариулсангүй. Эх чоно, хэрэг биш болов гэж мэдээд, үхтлээ тулалдахаар шийдэж биеэ бэлтгэв. Ингэж байтал Сүргийн Зөвлөлд оролцсон өөр төрлийн цор ганцхан амьтан болох залхуу хүрэн баавгай - Балу, хойд хоёр хөл дээрээ босож үг хэлэв. Энэ хөгшин баавгай зөвхөн самар, зөгийн бал, ургамлын үндэс идэж дуртай газраа хэсэж явдаг бөгөөд чонын бэлтрэгүүдийг жунглийн жам ёсонд сургадаг байжээ. 

	— Хүний хүүхдийг үү? Би хувьдаа бол авъя гэж бодож байна. Энэ жаал хэнд ч хор хүргэхгүй, сүргийн хамт гүйж л яваг. Би ярихдаа муу боловч үнэнийг л хэлдэг дээ. Энэ хүүхдийг бусад бэлтрэгүүдтэй нь авцгаая л даа. Өөрөө би үүнийг сургаж хүмүүжүүлье гэж хөгшин баавгай хэлэв. 

	— Бас хэн нэг нь үг хэлэг. Балу өөрийнхөө саналыг хэллээ. Балу маань манай бэлтрэгүүдийн багш шүү дээ. Балугаас өөр хэн үг хэлэх вэ? гэж Акела асуув. 

	Тойрон суугчдын дунд хар сүүдэр тусав. Энэ бол бүх бие нь хав хар боловч сарны гэрэлд гялтганасан толботой Багира гэдэг ирвэс байлаа. Багирыг жунглийнхэн цөм мэдэх бөгөөд тэр нь Табаки мэт зальтай, зэрлэг үхэр мэт зоригтой, шархадсан заан мэт ууртай учраас ямар ч амьтан түүнтэй үзэлцэхийг зориглодоггүй байжээ. Гэвч түүний дуу нь амтат бал шиг аятайхан, үс нь ноолуур мэт зөөлөн ажээ. 

	— Акела аа! Чөлөөт Амьтад аа! Та бүхний хуралд оролцох ямар ч эрх над байхгүй боловч жунглийн жам ёсоор шинэ хүүхдийн талаар нэгэнт маргаан гарсан бол тэр хүүхдийн амь насыг золиосоор авч болно гэсэн байдаг. Мөн хуульд хэн золиосоор авч болох эсэхийг заагаагүй гэдэг. Энэ үнэн үү? гэж Багира хэлэв. 

	— Тийм, тийм! Багирын хэлж байгааг сонс! Хүүхдийг золиосоор авч болно. Хуульд тэгж заасан байдаг гэж үргэлж өлөн явдаг чононууд хашхиралдав. 

	— Би энд үг хэлэх эрхгүйгээ мэдэж байна. Иймд над хэдэн үг хэлэх зөвшөөрөл өгөхийг гуйя. 

	— За хэл л дээ! гэж чононууд зэрэг хашхирав. 

	— Энэ нүцгэн жаалыг алах нь ичгүүртэй хэрэг. Түүнээс гадна том болохоороо та нарын сайхан зугаа болно. Энэ хүний хүүхдийг хууль ёсоор та нар Сүрэгтээ оруулж авбал эндээс мод газар алаад орхисон тарган одос үхрээ Балугийн хэлсэн үгэн дээр золиос болгон өгье. Ингэвэл болохгүй юу? гэж Багирын хэлэхэд, цөм шуугилдан олон чоно нэгэн зэрэг:

	— Энэ жаал бороонд норж, наранд шарагдаж үхвэл яана? Энэ муу, шалдан жаал биднийг яана ч гэж дээ! Бидэнтэй хамт гүйж л яваг. Багир аа, өнөөх одос чинь хаа байна? За, энэ жаалыг авъя л даа! гэцгээв. 

	Маугли, өнөөх л чулуугаараа тоглосоор чононууд ээлжлэн ирж харж байсныг нь анзаарсангүй. Тэгээд чононууд, Багирын алсан одсыг идэхээр цувран явахад зөвхөн Акела, Багира, Балу, Мэлхий хүү Мауглийнхан үлджээ. Шер-Хан, Мауглийг өгсөнгүйд уурлан бачимдаж, харанхуйн дунд аанай л бархирсаар байлаа. 

	— Чанга бархир, чанга бархир! Хүнийг л би мэдэхээ байчхаагүй бол энэ нүцгэн жаал чамайг өөр янзаар бархируулах цаг ирнэ ээ гайгүй гэж Багира занан бувтнав. 

	— Сайн юм хийлээ дээ, бид! Хүн гэдэг чинь их ухаантай амьтан шүү. Хэзээ нэг цагт бидэнд тус болно доо гэж Акела хэлэв. 

	— Тийм ээ, хэн ч гэсэн цаг үргэлж Сүргийн удирдагч байхгүй шүү дээ. Тэгэхээр ядарсан цагт туслах вий гэж Багира хэлэв.

	Акела дуугарсангүй. Сүргийн удирдагч бүхэнд тохиолддог хүчин чадал нь улам улам буурах тэр үеийн тухай бодож байв. Бүр муудах тэр цагт түүнийг чононууд барьж, оронд нь бас л эцэстээ алагдан үгүй болох шинэ удирдагчийг тавина.

	— За, энэ хүүхдээ авч Чөлөөт Амьтад, үр хүүхдээ зохих ёсоор хүмүүжүүлдэг шиг өсгөн хүмүүжүүл гэж Эцэг Чонод, Акела хэлэв. 

	Мэлхий хүү Маугли, одсын мах, Балугийн сайн үг хоёрын хүчээр ийнхүү Сионийн сүрэгт багтан орлоо.

	Маугли, чонын дунд байхдаа үйлдсэн гайхамшигт явдал бүгдийг тоочин бичвэл маш олон ном болох тул та бүхэнд арав, арван нэгэн жилийг зөвхөн танилцуулах төдий өнгөрүүлэхээс биш дээ. Энэ жаал бусад бэлтрэгүүдийн хамт өсөн бойжиж байсан боловч түүнийг өсөн торнихоос өмнө бэлтрэгүүд бүдүүн чоно болцгоожээ. Эцэг Чоно, түүнийг өөрийнхөө мэргэжилд сургаж, жунглид болж байгаа бүх явдлыг тайлбарлан таниулдаг байлаа. Энэ учраас өвс ногооны ширжигнэх чимээ, шөнийн бүлээн салхины үлээлт, шар шувууны дуугарах дуу, сарьсан багваахайн модны мөчрөөс хумсаараа зууралдан хөдлөх чимээ, цөөрмийн доторх жараахайн гялсхийх бүр нь Мауглид их л хэрэг болдог байжээ. Маугли, жирийн цагт нарлан сууж зүүрмэглэн, идэх, уух, унтахаас өөр юү ч хийдэггүй байжээ. Халуун нартай өдөр, ойн цөөрмийн усанд орж сэрүүцдэг байв. Гэдэс нь өлсвөл модонд гарч зөгийн бал иддэг (зөгийн бал, самар нь махнаас дутуугүй гэдгийг Балугаас мэдэж авчээ) байсан бөгөөд модонд авирахыг Багираар заалган сурчээ. Багира мөчрөөс татаж:

	— Жаахан дүү минь, нааш ир! гэдэг байв. Маугли анхандаа ямар нэг болхи амьтан мэт мөчрөөс зуурч дүүжигнээд, хөдөлж чадахгүй байснаа, сармагчин шиг мөчир дамжин, айхгүй харайж чаддаг боллоо. Зөвлөлийн Хаданд Сүрэг цугларах үед Маугли өөрийн тусгай суурьтай болжээ. Түүний эгцлэн харахад ямар ч чоно тэсэхгүй гөлгөнөн дорогш харж байхыг Маугли мэдээд чоно бүхнийг даапаалан ширтэж, суудаг болжээ. Чонын үс арьсанд халгай, өргөс шигдэн орж хатгадаг тул Маугли хааяа тэдний хөл саварт орсон өргөсийг авч өгдөг болов. Шөнө болоход, уулнаас бууж, тарианы газар очоод, овоохойд байгаа хүмүүсийг сонирхон хардаг болсон боловч тэдэнд төдий л итгэдэггүй байлаа.

Автоматаар үүсгэсэн тайлбар]

	 

	Багира, жунгли дотор, мэдэгдэхийн аргагүй нуун далдалсан, хажуу тал нь онгорхой тэг дөрвөлжин хайрцгийг Мауглид үзүүлж, энэ бол занга гэдэг юм гэж хэлж өгсөн бөгөөд түүнд Маугли золтой орчихсонгүй билээ. Маугли, голдуу Багиртай хамт өдөржин ойн бүгчим гүн харанхуй руу орж унтан, шөнөд нь Багирын хэрхэн гөрөөлдгийг хардаг байв. Багира өлсөж байгаа үедээ дайралдсан анг хайр найргүй хядаж хаядаг байв. Маугли ч мөн тэгдэг байв. Багира, одос алж, Чонын Сүрэгт чиний золиосонд өгсөн тул айлын малд халдаж болохгүй шүү гэж Мауглийг өсөж, юм бүхнийг ойлгодог болохын хамтад түүнд захиж билээ. 

	Багира:

	— Жунглид байгаа бүхэн, цөм чиний юм учраас хүч хүрэх бүхнээ алж болох билээ. Харин чиний золиосонд өгсөн тэр одсыг санаж, хөгшин залуу ямар ч малд гар хүрч болохгүй. Жунглийн хууль ийм байдаг юм шүү гэж хэлэв. 

	Түүний хэлснийг Маугли үг дуугүй дагаж билээ. Маугли өөрөө өдөр ирэх тутам өсөж том болон, юу сурч байгаагаа мэдэхгүй боловч мэдвэл зохих бүхнийг аяндаа сурч байгаа хүүхэд шиг хүч чадалтай баатар эр болон өсөж, зөвхөн хоол олох аргаа бодож суудаг байв. 

	Эх Чоно, нэг өдөр Мауглид, Шер-Ханд итгэж болохгүй. Чи түүнийг алах цаг нэг л ирнэ дээ гэж билээ. Хэрэв чонын бэлтрэг байсан сан бол эхийнхээ хэлсэн энэ үгийг хэсэгхэн зуур ч мартахгүй байхсаан. 

	Гэтэл Маугли хүний хэлээр ярьдаг сан бол өөрөө өөрийгөө чоно гэж нэрлэлээ ч гэсэн хүний хүүхэд байсан учраас эхийнхээ захисан тэр үгийг таг мартчихжээ.

	Шер-Хан, Мауглийн замд үргэлж садаа болохын хамт Акелын улам улам ядран хөгширч байгааг далимдуулан энэ завсар Сионийн Сүргийн залуу чононуудтай найзалж амжжээ. Тэд Шер-Ханы хоолны шавхрууг горьдон, түүнийг мөрдөн дагадаг байв. Хэрэв Акела, хуучин ёсоор захирч байсан бол тэд ингэж явахгүй сан. Шер-Хан, чонын бэлтрэгүүдийг бялдуучлан зусардаж, ийм сайхан залуу анчид байж, үхэж байгаа хөгшин чоно, хүний хүүхэд хоёрт захирагдаж байх ч гэж дээ гэж гайхсан маяг үзүүлдэг байв. Шер-Хан «Зөвлөл дээр, та нар, Мауглийн нүд рүү эгцлэн харж чаддаггүй юм гэл үү» гэдэг байв. Тэгэхэд залуу чононуудын үс нь босож, хорсон уурлаж архирдаг байв. 

	Энэ бүхнийг сонсож мэдэж байсан Багира, Шер-Хан хэзээ нэгэн цагт чамайг ална даа гэж Мауглид хэд дахин шууд хэлсэн билээ. Маугли үүнийг сонсоод огт тоохгүй:

	— Над Сүрэг бий. Над бас чи ч байна. Мөн Балу байна. Балу хэдий залхуу хойрго боловч миний төлөө тулалдах биз ээ. Би юунаас айх вэ? гэж хариулдаг байв.

	Нэгэн халуун өдөр ямар нэг юм сонссон Багирад өөр нэг бодол бодогдож билээ. Багирын сонссон зүйлийг Сахи зараа ч хэлсэн байж болох юм. Багира, Мауглийн хамт тэр өдөр ойн гүнд орж, Маугли, Багира - ирвэсийн сайхан хар нурууг илж хэвтэхэд Багира:

	— Жаахан дүү минь ээ, Шер-Хан чиний дайсан шүү гэж чамд хэчнээн удаа хэллээ, би? гэв. 

	— Энэ дал модон дээр байгаа самар хэчнээн төчнөөн л хэлсэн дээ (Маугли тоо тоолж чаддаггүй байжээ). Тэгээд яагаа вэ? Харин Шер-Хан гэдэг маань Мор тогос шиг урт сүүл, чанга дуу хоёр шүү, за. Багира минь нойр хүрээд байна гэж Маугли хариулав.

	— Одоо унтах цаг биш ээ!.. Тэр тухай Балу ч мэднэ, би ч мэднэ. Сүрэг даяар мэднэ. Тэр байтугай хамгийн тэнэг буга ч хүртэл мэднэ. Табаки ч чамд тэр тухай хэлсэн шүү дээ гэж Багира хэлэв. 

	— Хо-хо! Табаки над дээр саяхан нэг ирж, намайг газрын самар ч ухаж авч чадахгүй муу зулбасга гэж ичгүүргүй доромжлон хэлэхээр нь би түүнийг хашраг гэж сүүлнээс нь бариад хоёр дахин мод гуядаж орхисон гэж Мауглийн хэлэхэд:

	— Чи тэгдэггүй байж! Табаки үймээний эзэн боловч чамд хэрэгтэй нэлээд юм мэднэ шүү. Жаахан Дүү минь бүү унт. Шер-Хан жунглид чамайг алахгүй. Гэвч Акела өвгөрсөн гэдгийг бүү мартаарай. Акела, зэрлэг үхэр алж чадахгүй болж, Сүргийн удирдагчаа болих өдөр удахгүй ирнэ. Зөвлөлийн Хаданд анх чамайг харсан чононууд бас хөгширч, хазгар бар, хүний хүү, Чонын Сүрэгтэй байж болохгүй гэж залуу чононуудад ятгах болжээ. Удахгүй чи хүн болно гэж Багира хэлэв. 

	— Хүн гэж юү юм бэ? Хүн чинь өөрийнхөө ах дүү нартай хамт явж болдоггүй юм уу? гэж Маугли асуугаад, — Би жунглид төрж, жунглийн хуулийг дагаж сурсан бөгөөд манай Сүрэгт надаар өргөсөө авхуулаагүй ганц ч чоно байхгүй. Тэд бүхэн цөм миний ах, дүү нар бил ээ! гэв. 

	Багира суниан хэвтэж нүдээ аниад:

	— Жаахан дүү минь ээ, эрүүн доорхыг бариад үз дээ гэлээ. 

	Маугли бяралхаг бор гараараа Багирын зөөлөн эрүүг барьж үзээд, гялалзсан сайхан арьсан дор хөдөлж байгаа хүчирхэг том булчингийн тэнд өчүүхэн халцархай байхыг мэдэв. 

	— Багира над энэхүү хүзүүвчийн ор тэмдэг байдаг гэдгийг жунглийнхэн хэн нь ч мэдэхгүй. Жаахан Дүү минь би хүмүүсийн дунд төрсөн бөгөөд эх минь мөн хүмүүс дунд Удайпур хот дахь ноёны ордны ан амьтдын байранд нас барсан юм. Энэ ч учраас Зөвлөлийн хурал болж байх үед, чамайг бүр жижигхэн хүүхэд байхад чиний төлөө золиос өгсөн юм. Би бас л чам шиг хүмүүсийн дунд төрсөн юм. Би залуу байх үеэсээ аваад жунглийг үзээгүй билээ. Намайг торонд хорьж, над жижигхэн төмөр төмпөнгөөр хоол өгдөг байсан. Гэтэл нэгэн шөнө, Багира би чинь хүний тоглоом биш, ирвэс шүү дээ гэдэг бахдам сэтгэл над төрж билээ. Тэгээд би хөлөөрөө ганцхан алгадаж, муу цоожийг нь эвдээд тэндээс гарч зугтсан юм. Би хүний зан аашийг сайн мэддэг учраас энэ жунглийнхэн Шер-Ханаас илүү надаас айдаг юм. Үнэн биз дээ? гэхэд Маугли:

	— Үнээн! Жунглийнхэн надаас бусад нь цөм айдаг гэлээ. 

	Хар ирвэс үүнийг сонсож:

	— И-ш, хүний үр чи минь гэж их л эелдэг зөөлнөөр, — Би өөрийнхөө жунглид хэрхэн эргэж ирсэнчлэн, хэрэв чамайг Зөвлөл дээр л алчихгүй бол, чи бас хүмүүс рүүгээ, өөрийнхөө ах дүү нартаа буцаж очих хэрэгтэй гэлээ. 

	Тэгэхэд Маугли:

	— Намайг алах хэрэг юү байна аа? гэж асуулаа.

	— Чи над руу хар даа гэж Багира хариулав.

	Тэгэхэд нь Маугли, Багирын зүг ширтэн харав. Асар том ирвэс, Мауглийн харцнаас өөрийн эрхгүй далдирав. 

	— За одоо учрыг нь мэдэв үү? Хүмүүсийн дунд төрсөн, бас тэгээд чамд хайртай мөртөө би ч хүртэл чамайг эгцлэн харж чадахгүй байна шүү дээ, Жаахан Дүү минь. Бусад амьтад чиний өөдөөс эгц харж чаддаггүйдээ хорсож, чиний ухаантайд атаархан, хөлийн нь өргөсийг авч хаядагт чинь, бас чи хүн болох учраас тэд чамайг үзэн яддаг юм гэж Багира хэлэв. 

	— Би үүнийг огт мэдсэнгүй шүү гэж Маугли өтгөн хар хөмсгөө зангидан сэтгэл зовнисон байдалтай хэлэв.

	— Жунглийн хуульд юу гэж байдаг билээ гэвэл, цохиж унагасныхаа дараа хашхир гэсэн байдаг. Чиний арчаагүй байдлыг чинь мэдээд л тэд чамайг хүн юм гэж мэднэ шүү дээ. Чи бодож үзээч. Акелад агнуурын ажил улам улам амаргүй болж, нэг өдөр л юм алж чадахгүй алдчихвал чононууд, Акела, та хоёрын үгийг дагахгүй болно доо гэж ойрдоо нэг л зөн татаад байдаг боллоо. Чононууд, Зөвлөлийн хадан дээр жунглийнхнийг цуглуулж, тэгээд... тэгээд... гэж байснаа Багира гэнэт үсрэн босож: — Аа яавал зохихыг би мэдлээ! Чи одоо уулын хөндий рүү шалавхан бууж, хүмүүсийн овоохойгоор ороод, тэндээс Улаан Цэцэг аваад ир. Улаан цэцэг олж чадвал чи надаас илүү, Балигаас ч илүү, чонын сүргийн, чамайг хайрлан үзэгч чононуудаас ч илүү, их хүчин төгөлдөр нөхөртэй болох чинь тэр. Улаан Цэцэг л олж ир! гэж хэлэв. 

	Галыг жунглийнхэн цээрлэдэг учир Багира ч галыг «Улаан Цэцэг» гэж нэрлэжээ. Ан амьтад цөм галаас үхтлээ айдаг тул түүнийг олон янзаар цээрлэн нэрлэдэг байна. 

	Маугли:

	— Улаан Цэцэг ий? Тэр чинь үдэш болоход овоохойн үүдэнд ургадаг юм шүү дээ. Би түүнийг олж чадна гэж хэлэхэд Багира:

	— Ёстой хүний зулзага байна даа! гэж ихэд бахархсан маягтай, — Энэ цэцэг бол жижигхэн саванд ургадгийг санаж яваарай. Түүнийг маш түргэн авчирч хэрэг болтол нь дэргэдээ авч бай! гэв. 

	— За тэгье! Би явъя гээд Маугли, Багирын гуа сайхан хүзүүг тэврэн авч, бүлтгэр том нүдийг нь ширтэн, — Багира минь, намайг хорлох гэсэн бүхнийг Шер-Хан хийж байгаа юм гэж чи лав итгэж байна уу? гэж асуув. 

	— Тийм ээ, Жаахан Дүү минь, намайг чөлөөлөн тавьсан эвдэрхий цоожоор тангараглая! гэж Багира өгүүлэв. 

	— Тийм бол би, энэ муу санааны нь хариуд түүнээс нь илүү, Шер-Ханыг чадна гэж миний золиосонд өгсөн одсоор тангараглая! гэж Маугли хэлээд шууд гүйн одов. 

	«Ёстой л хүн юм даа! Ингэхээрээ л хүн гэдэг нь мэдэгдэж байна даа. За, Шер-Хан минь, арван жилийн өмнө Мэлхий хүүг агная гэж бодсон тэр цаг нь муу ёрын өдөр байж дээ» гэж бодоод, дахин унтахаар хэвтэв. 

	Энэ үед Маугли ой дотуур бүр хол явчихсан байжээ. Мауглийн сэтгэл машид хөдлөн, хар хурдаараа гүйж явлаа. Маугли гүйсээр, үдшийн манан татах үед агуйдаа хүрээд амьсгалаа дарж зогсож байснаа, уулын бэл дэх хөндий рүү харлаа. Агуйд дүү бэлтрэгүүд нь байсангүй. Харин Эх Чоно, өөрийнхөө Мэлхий хүүгийн амьсгаадаж байгааг ажиглан, ямар нэг юманд сэтгэл нь хөдөлж дээ гэдгийг тааварлаж:

	— Хүү минь, юү болоов? гэж асуулаа. 

	— Шер-Хан, сарьсан багваахай шиг элдвийн хов жив тарааж явна гэнэ. Би одоо тарианы газраар явж гөрөөлнө гэж Маугли хэлээд, бутан дээгүүр үсрэн, уулын бэл дэх гол руу хар хурдаар гүйж явснаа, гөрөөлж яваа чонон сүргийн улин хуцахыг сонсоод зогтусан зогсов. Маугли, ав хоморгод орсон гөрөөсний гаслан дуугарах дуун ба биеэ хамгаалахаар эргэн зогсоод тургиж байхыг нь сонсов. Дараа нь залуу чононуудын хорсон занасан дуу гараад:

	— Акела! Акела! Гоонь чоно чи хүчин чадлаа үзүүл! Чонон Сүргийн удирдагчид зам тавь! Акела үсрэн ор! гэж байх нь сонстов. 

	Маугли чагнавал, гоонь чоно Акела үсрэн ороод барьж чадсангүй бололтой. Буга, урд хөлийнхөө туурайгаар Акелийг унатал нь цавчихад Акелын шүдээ хавирч огцомхон орилох нь Мауглид сонстов. 

	Маугли, цааш юу болохыг хүлээж зогссонгүй, хар хурдаар гүйн одов. Түдэлгүй тарианы газар эхэлж чонын улих дуун улам улам сулран холдсоор байв. 

	— Багира үнэн хэлсэн юм байна шүү. Маргааш Акела бид хоёрын шийдэх өдөр болно гэж амьсгаадан шивгэнэж, овоохойн цонхон доорх өвс рүү өнхрөн оров.

	Дараа нь цонхны тушаа очиж, тулган дахь галыг харж байв. Тариачны эхнэр шөнө босож, гал руугаа хар юм хийж байхыг бас харсан бөгөөд үүр цайж өглөөний манан татахад, нэг хүүхэд хөнжил нөмөрч, шавраар доторлосон, сүлжмэл бургасан ваарт нүүрс дүүргээд, малдаа өвс өгөхөөр гарч ирэхийг нь бас л харав. 

	«Ердөө л энэ үү? Хүүхэд л ингэж чаддаг юм бол юунаас нь айх юм бэ!» гэж Маугли бодов.

	Маугли, булан тойрон хүүхдийн өмнөөс угтаж очоод, түүний гарт байсан ваарыг булаан авч манан дотуур алга болоход өнөө хүү айж уйлав. 

	— Хүн, надтай яасан адилхан юм бэ гэж Маугли хэлээд өнөө цонхоор харагдсан эхнэр шиг нүүрсээ үлээн, үүнд хоол өгөхгүй бол үхнэ шүү дээ? гэж улайж байгаа нүүрс дээр модны мөчир, хуурай холтос хийв.

	Уул өөд авирч явах замдаа Багиртай дайралдахад, түүний үсэн дээрх шүүдэр, эрдэнийн чулуу шиг гялтганаж байв. 

	— Акела ангаа алдсан учир чононууд өчигдөр шөнө түүнийг алчих байсан боловч чамайг хамт алах гэж эрээд олоогүй гэж ирвэс түүнд хэлэв. 

	— Би тариалангийн газраар явж, өнөөхийг чинь авчирлаа. Энэ байна! гэж Маугли, цогтой ваараа дээш нь өргөлөө. 

	— Яамай даа! Хүмүүс энэ ваар луу хуурай мөчир хийхэд мөчрийн үзүүрт Улаан Цэцэг ургаж байхыг би харсан. Чи айхгүй биз? гэж ирвэс хэлэв. 

	— Үгүй, үгүй! Юунаас нь айх бил ээ? Би чоно болоогүй байхдаа Улаан Цэцгийн дэргэд үргэлж хэвтдэг байсан бөгөөд над дулаан сайхан байдаг сан гэж зүүд шиг санагдаж байх юм гэж Маугли өгүүлэв. 

	Маугли, цогтой ваараа сахиж цог дээр нь хуурай мөчир хийж өдөржин агуйнаасаа гарсангүй. Маугли хуурай мөчир олсондоо их л сэтгэл хангамжтай байв. Үдэш болоход Табаки, агуйн дэргэд ирж, Мауглийг Зөвлөлийн Хадан дээр ир гэж байна гэж зандрангуй хэлэхэд Маугли, элгээ хөштөл инээв. Тэгэхэд нь Табаки, аягүйрхэн гүйж одов. Маугли ч инээсээр Зөвлөлд очихоор явав. 

	Гоонь чоно-Акела, Сүргийн удирдагчийн байр чөлөөтэй болсны дохио болгон өөрийнхөө хавцгайн хажууханд хэвтэж байхад, Шер-Хан их л бахархсан байдалтай хань сүүдрээ дагуулан нааш цааш холхиж байв. Багира, Мауглийн дэргэд хэвтэж, Маугли цогтой ваараа өвдгөн завсраа хавчуулж суув. Хамаг амьтан цугларан бэлэн болоход Шер-Хан үг хэлэв. Хэрэв Акелын сүр хүчин хэвээр байсан бол Шер-Хан ингэж зориглохгүй сан. 

	Багира:

	— Үүнд үг хэлэх эрх байхгүй гэж хэл! Тэр муу нохойн гөлөг айна! гэж Мауглид хэлэв. 

	Маугли үсрэн босож:

	— Эрх Чөлөөт та бүхээн! Шер-Хан, Сүргийн Удирдагч юм уу? Энэ бар бидний удирдагч байж болох уу? гэж хашхирав. 

	Шер-Хан:

	— Удирдагчийн орыг одоохондоо томилоогүй байна. Бас намайг үг хэлнэ үү гэхэд нь би... гэж хэлтэл Маугли:

	— Хэн чамайг үг хэлнэ үү гэсэн юм бэ? Энэ муу махчныг эрэлхэг чоно бид зусардан бялдуучлах гэж үү? Сүрэг өөрсдөө удирдагчаа сонгоно. Энэ явдал өөр хэнд ч хүртээлгүй гэв. 

	— Хүний зулзага, дуугай бай! 

	— Байз, яриг л даа! Тэр жаал манай хуулийг гажуудуулаагүй юм! гэж эргэн тойрон хашхиралдав. 

	Дараа нь хөгшин чононууд:

	— Үхэх Чоно үг хэлэг л дээ! гэцгээв. 

	Хэрэв Сүргийн Удирдагч чоно, олсон олзоо барьж чадахгүй алдвал тэр нь төдий л удаан амьдардаггүй бөгөөд түүнийг алтлаа Үхэх Чоно гэж нэрлэж байдаг байна. 

	Акела буурал толгойгоо дурамжхан байдалтай өргөж:

	— Эрх Чөлөөт та бүхэн болон Шер-Ханы цөөвөр чононууд аа! Та бүхнийг би арван хоёр жил янз бүрийн гөрөөнд авч явахад та нарын хэн нь ч хавханд орж эрэмдэг зэрэмдэг болоогүй билээ. Энэ удаа би олзоо барьж чадсангүй. Хөгширч хүчин тамир суларсныг минь илрүүлэх гэж, хашир үзээгүй буга бариулахаар намайг явуулж, чадах гэснээ, та бүхэн мэдэж байгаа биз. Энэ бол нарийн бодож бэлтгэсэн хэрэг юм. Зөвлөлийн Хадан дээр, энд намайг алах чинь зөв дөө! Энэ ч учраас би та нараас асууя: Та нарын хэн нь гоонь чоно намайг цааш нь харуулах вэ? Жунглийн хууль ёсоор ганц ганцаараа ирж тулалдахыг шаардах эрх над байна гэв.

	Акелатай үхлийн тулалдаан хийхийг хэн ч зориглохгүй, удаан дуугай байцгаав. Гэтэл Шер-Хан:

	— Энэ зөнөсөн тэнэгээр яах вэ дээ! Үхэж л орхино биз! Харин энэ хүний зулзага амьд байх юм. Энэ зулзага угаасаа миний юм болохоор Эрх Чөлөөт та бүхэн түүнийг над өг. Түүнийг та нар хоргодуулж байхыг би хараад сууж чадахгүй. Энэ зулзага арван жил жунглийг үймүүлэв. Түүнийг над өг. Эсхүл би цаг үргэлж танай энд ан хийж, та нарт хувхай яс ч өгөхгүй шүү. Энэ бол хүн, хүний хүүхэд. Түүнийг би үнэн голоосоо үзэн яддаг гэв. 

	Тэгэхэд Сүргийн ихэнх нь:

	— Хүн! Хүн! Бидэнд хүний хэрэг юү байна?Өөрийнхөө тэр хүмүүс рүү очиг! гэцгээв. 

	— Очингуут тосгоны бүх хүнийг босгож биднийг сүйтгэх хэрэг үү? Тэгж болохгүй ээ, харин над өг! Энэ бол хүн болох учраас бидний хэн нь ч түүний нүдийг эгцлэн харж чаддаггүй шүү дээ гэж Шер-Хан хашхирав. 

	Акела толгойгоо өндийлгөж:

	— Тэр жаал бидний хамт хооллож, бидэнтэй хамт унтаж, зэрлэг шувуудыг үргээн авчирч өгдөг байсан. Тэр жаал жунглийн хуулийг өчүүхэн ч зөрчөөгүй гэж хэлэхэд Багира:

	— Тэр ч гайгүй. Сүрэгт түүнийг анх оруулж авахад золиосонд нь би үхэр өгсөн шүү дээ. Одсыг юман чинээ санахаа байя гэхэд Багирын нэр төрийг бодож, тэр жаалын төлөө тулалдаж болох байх аа гэж тун эелдгээр хэлэв. 

	— Арван жилийн өмнө өгсөн үхэр үү! Арван жил өнгөрсөн үс ясаар бид яах юм бэ? гэж Сүргийнхэн архирцгаав. 

	— Өөрсдийнхөө үгэнд эзэн болохгүй хэрэг үү? Та нарыг Эрх Чөлөөт гэж нэрлэсэн нь дэмий ч хэрэг биш байх аа! гэж Багира хорсолтойгоор хэлэв. 

	— Жунглийнхэнтэй хүний зулзага байх ёсгүй, түүнийг над өг! гэж Шер-Хан уурлан хэлэв. 

	— Энэ хүү хэдийгээр яс махны маань тасархай биш боловч бидний ах дүү байтал, харин та нар энд алах гэнэ ээ! Би ч яах вэ өнгөрч! Та нарын зарим хэсэг нь айлын мал руу дайрч, зарим нь Шер-Ханы заасан замаар харанхуй шөнө тосгоноор тэнэж, гэрийнхээ үүдэнд байсан хүүхдийг хулгайлан авчирдаг! гэж би дуулсан. Ийм болохоор та нар цөм аймхай хулчгарууд. Амь нас минь нэгэнт өнгөрч, би ч удахгүй үхэх нь дээ. Тэгэхгүй сэн бол энэ хүний зулзагын амийг аврахын төлөө өөрийгөө ч өгөхөөс буцахгүй сан. Удирдагчгүй байж та нар Сүргээ мартсан хэдий боловч энэ хүний зулзагыг амар жимэр буцаадаг юм бол тэр мартагдсан Сүргийн чинь алдар нэрийн төлөө үхэхдээ та нарыг ганц ч зуухгүй, огт тулалдахгүй үхнэ гэж ам тангаргаа өгье. Хэрэв би тулалдвал та нараас лав л гурвыг чинь алчихна шүү дээ. Та нар зөвшөөрвөл ийм л нэг арга байна даа. Жунглийн жам ёсоор Сүрэгтээ оруулж авсан, ямар ч гэм хоргүй дүүгээ алах бузар хэргээс та нарыг хэлтрүүлье гэж Акела хэлэв. 

	— Тэр чинь хүн шүү дээ, хүн хүн! гэж Сүргийнхэн улилдаад, сүүлээрээ газар цохиж байсан Шер-Ханы зүг Сүргийн ихэнх нь гүйж очив. Тэгэхэд Багира, Маугли тийш хандан:

	— Одоо чи л мэдэх хэрэг, бид зөвхөн тулалдахаас өөр аргагүй болов гэв. 

	Маугли, цогтой ваараа барьж босоод, чоно бол хэзээд чоно хэвээр байдаг учраас Мауглийг хажиглаж байснаа одоо хүртэл өөрт нь мэдэгдээгүйд нь гомдон уурлаж, дотор нь харанхуйлавч, Зөвлөлийнхнийг үл тоомсорлосон байдалтай дал мөрөө тэнийлгэн эвшээлгээд:

	— Та нар сонсож бай! Та нар хуцаад хуцаад яах вэ. Би та нарын хамт бүх насаараа чоно шиг байх гэсэн боловч, та нарын хэлсэн үг үнэн юм гэдгийг ухамсарлатал, та нар намайг өнөөдөр хүн, хүн гэж бишгүй л ярилаа. Би нэгэнт хүн учраас та муусайныг ах дүү минь гэхгүй, нохдоо гэж дуудъя. Яах эсэхийг та нар ярих биш, харин би шийдэх хэрэг. Намайг хүн болохыг сайн мэдэг гэж та нохдын айн чичирдэг Улаан Цэцгийг би авч ирсээн! гэж хашхиран хэлэв. 

	Маугли, газар луу ваараа шидэхэд ваараас унасан цог хуурай хөвдийг шатааж, хурц дөл гэнэт дүрэлзэн асахад Зөвлөлийнхөн ухран зайлав. Мауглийн галд шургуулсан хуурай мөчир шардхийн асахад Маугли түүнийг авч даллан эргүүлж, айн сандарсан чононуудыг хөөн зайлуулав. 

	— Ноён минь, Акелыг авраач. Акела чамд үргэлж сайн байсан шүү дээ гэж Багира шивнэн хэлэв. 

	Аврал өршөөл гуйж огт үзээгүй хөгшин чоно Акела, одоо харин гуйн царайчилсан маягтай харахад, дал мөрөө бүрхсэн урт хар үстэй Маугли дүрэлзэж байгаа галын гэрэлд түүнийг тойрон цовхчин гүйж байв. 

	Маугли эргэн тойрон харж байснаа:

	— Та нар ч ёстой нохойнууд юм даа. Хэрэв хүмүүс минийх л юм бол би өөрийнхөндөө очлоо. Би та нарын үг хэл болон та нартай нөхөрлөж байснаа ч мартаж, жунглид буцаж ирэхгүй. Гэвч би та нарыг бодвол зөөлөн сэтгэлтэй. Би та нарын яс махны тасархай биш боловч, та нартай ах дүү шиг байснаа бодож, хүмүүсийн дунд очоод хүн болоод ч гэсэн та нар шиг зан гаргаж, тэдэнд та нарыг барьж өгөхгүй гэдгээ амлая гээд асаж байгаа галыг хөлөөрөө өшиглөхөд бутарсан оч үсчиж байв. 

	— Нэгэн сүргийн чоно бид хоорондоо тулалдахгүй. Гэвч явахаасаа өмнө би өрөө төлөх хэрэгтэй гээд Маугли, галаас ширвээдэн анивчиж байсан Шер-Хан тийш ойртон очиж, эрүүний нь сахлаас шүүрэн барив. 

	Багира, яаж ч магадгүй гэж Мауглийг даган очив. 

	— Муу нохой бос! Хүн хэлж байхад босохгүй бол үсийг чинь хуйхална шүү! гэж Маугли зандран хэлэв.

Автоматаар үүсгэсэн тайлбар]

	 

	Дүрэлзсэн галтай мөчир тулгаран ирэхэд Шер-Хан өөрийн эрхгүй чихээ хулмайж, нүд анив. 

	— Энэ малын яргачин, намайг жаахан байхад алж чадаагүй гэж, одоо Зөвлөл дээр ална гэнэ. Бид болохтойгоо зэрэг нохойг ингэж цохидог юм шүү дээ. Муу хазгар чи, сахлаа хөдөлгөөд үзээрэй, ам руу чинь улаан цуцал гударчихна шүү гээд Маугли дүрэлзэж байгаа галтай мөчрөөрөө Шер-Ханы толгойг нанчиж гарав. Шер-Хан үхтлээ айж гонгинон гасалж байв. 

	— Хуйхлуулсан муу муур, одоохон арил! Дараа би Зөвлөлийн Хаданд ирэхдээ Шер-Ханы арьсыг нөмөрч ирнэ гэдгийг бүү мартаарай. За одоо Акела юу санаснаа хийж яваг. Би нэгэнт түүнийг алуулахгүй гэж байгаа тул та нар түүнийг алж чадахгүй. Та нар ч гэсэн энд, надад мөд хөөгдөх нохойнууд биш эрхэмсэг зочин мэт амарлингуйхан удаан суухгүй байх аа.

	Алив зайл! зайл! гэж Маугли хөөв. 

	Маугли, дүрэлзэн шатаж байгаа мөчрөөрөө баруун зүүнгүй шавхуурдахад чононууд нуруундаа үсэрсэн оч наалдуулан улин гаслан тал бүр тийш зугтав. Хадан дээр Акела, Багира болон Мауглийн талд орсон хэдхэн чоно үлдсэн байлаа. Гэтэл Мауглийн сэтгэл гэв гэнэт давчдан, дотор нь харанхуйлж, амьсгаа нь давхцан хэнгэнэтэл уйлж, хацрыг нь даган бөөн бөөн нулимс асгарав. 

	— Би яаж байна аа? Яах нь энэ вэ? Би жунглиэ орхиж чадахгүй нь! Багира' Би үхэж байна уу? гэхэд Багира:

	— Үгүй ээ, Жаахан Дүү минь! Энэ чинь зөвхөн хүнд байдаг нулимс гарч байгаа нь тэр. Чи одоо зулзага биш, ёстой хүн болжээ. Чи жунглид дахиж ирэх хэрэггүй. Маугли минь, урсаж л байг, наадах чинь, зөвхөн нулимс шүү дээ гэж хариулав. 

	Маугли амьдралдаа анх удаа уйлж байгаа учраас зүрх нь дэлбэрэх шиг болж, уйлсаар сууж байв. 

	— За одоо хүмүүс рүүгээ очъё доо. Харин явахаас урьд ээж дээрээ очиж салахын ёс гүйцэтгэх хэрэгтэй, би гэж Маугли хэлэв. 

	Маугли, Эцэг, Эх Чонын байгаа агуй руу очиж, хэвлийд нь толгойгоо шургуулан уйлахад, дөрвөн бэлтрэг өрөвдмөөр байдалтай ульж байв. 

	— Та нар намайг мартахгүй биз? гэж Мауглийн асуухад,

	— Амьд явсан цагтаа хэзээ ч мартахгүй! Та хүн болчхоод толгодын бэлээр ирж, бидэнтэй ярилцаж байгаарай. Бас бид шөнө болохоор талд очиж чамтай тоглож байна гэж бэлтрэгүүд хэлэв.

	— Бушуу ирээрэй! Ээж, бид хоёр чинь нэгэнт хөгширсөн тул бушуу ирээрэй. Ухаант Мэлхий хүү минь гэж Эцэг Чоно хэлэв. 

	— Миний шалдан хүү минь, бушуу ирээрэй! Хүний хүү чамд өөрийн бэлтрэгүүдээс ч илүү хайртай байсныг бодоорой гэж Эх Чоно хэлэв. 

	— Заавал ирнэ ээ, Шер-Ханы арьсыг Зөвлөлийн Хадан дээр тавих гэж ирнэ. Намайг битгий мартаарай! Намайг бүү мартаарай гэж жунглийнхэнд цөмд нь хэлээрэй! гэж Маугли захив. 

	Маугли, өөрийн үл мэдэх, хүн гэдэг юмтай уулзахаар толгодоос бууж явахад үүр хаяарч байв. 

	КАА АН ХИЙСЭН НЬ

	Энд өгүүлэх зүйл нь Мауглийг Сионийн Сүргээс хөөгдөж, Шер-Ханаас өшөө авсан тэр явдлаас өмнөхөн, Балу хэмээх баавгай Мауглийг жунглийн жам ёсонд сургаж агсан тэр үед тохиолдож билээ. «Өчүүхэн төдий ч анир гаргалгүй явж, харанхуй шөнө ч юм бүхнийг харж, хэвтэрт байхдаа ч салхины сэржигнэх бүрийг андахгүй сонсож, хүчирхэг хурц шүдтэй байх нь бидний үзэн ядах дэлт чоно Табаки, цөөвөр чоно (гиена)-аас бусад манай ах дүү нарын шинж тэмдэг мөн» гэсэн араатан амьтдын цэцэн үгийг дагаж Жунглийн Хуулиас зөвхөн чононыхоо Сүрэг аймагт хэрэгтэйг нь сурахтайгаа зэрэг зайлан зугтдаг бэлтрэгүүд шиг биш, жунглийн жам ёсонд заасан бүхнийг хичээнгүйлэн сурч байгаа авьяас төгөлдөр сурагчдаа, асар том, эрхэмсэг бор баавгай баярлан бахдаж байжээ. Гэвч Маугли, хүний хүү болохоор бусдыгаа бодвол арай илүү юм мэдэх хэрэгтэй байлаа.

	Багира хэмээх хар ирвэс, жунглид зугаалж явахдаа өөрийн хайрт Мауглийгаа хэр зэрэг амжилттай суралцаж байгааг нь үзэхээр ирээд, Маугли заалгасан хичээлээ, багш баавгайдаа хэрхэн хариулж байгааг чагнан модны ёроолд цээжээ хүржигнүүлэн хэвтдэг байв. Маугли, модонд асаж авирч байгаа нь, усанд хөвдгийнхөө адил сайн байлаа. Маугли ой дотуур торохгүй гүйдгийнхээ адил, усанд тийм сайн хөвж самардаг аж. Балу хэмээх багш баавгай нь ой, усны ёс журам бүхнийг зааж сургаж байв. Өмхөрсөн муу мөчир, бэх бат мөчрөөс ямар ялгаатай байдаг, хэрэв модонд байгаа зөгийн үүртэй дайралдвал зэрлэг зөгийнүүдтэй хэрхэн эелдгээр харилцах, гэгээн цагаан өдөр сахлаг мөчрийн дотор унтаж байгаа сарьсан багваахай - Мангу-г сэрээчихвэл юү гэж хэлэх, усны могойг хэрүүл шуугиан өдөөхөөс нь урьд хэрхэн тайвшруулах зэргийг цөм зааж сургажээ. 

	Жунглийнхэн, өөрсдийн амгалан тайван байдлыг эвдэхэд тун дургүй бөгөөд уригдаагүй зочныг урьж тастахаас ч буцдаггүй ажээ. Маугли бусдын нутагт ан хийхэд хэлдэг агнуурын уриа үгийг ч бас сурчээ. Үүнийг хүний хэлээр орчуулбал; «Энд миний ан хийхийг зөвшөөрнө үү, би өлсөж байна» гэхэд нь «Хоол тэжээлийн төлөө агнаж болно, харин зугаа наадам болгож болохгүй» гэж хариулдаг аж. 

	Үүнээс үзэхэд Маугли хэчнээн их юм цээжилж сурах хэрэгтэй болсон нь илэрхий бөгөөд Маугли эдгээр бүгдийг цээжлэх гэж дахин давтсаар туйлын зүдэрчээ. Харин нэг удаа Маугли алгадуулчхаад хар ууртаа гүйн одсон хойно Балу баавгай, Багира хэмээх ирвэст хандаж зөв зүйтэй зүйл өгүүлсэн нь: 

	— Хүний зулзага, хэзээд хүний зулзага хэвээр байх тул тэр, жунглийн бүх хуулийг мэдвэл зохино гэжээ. 

	— Гэвч чи бод л доо, тэр чинь бүр нялхаараа байна шүү дээ гэж Мауглийг өргөмжлөн магтах дуртай Багира-ирвис татгалзаж, — Чиний ярьсан тэр их үг сургаалыг тийм жаахан толгойд яаж цөмийг нь багтаах вэ? гэв.

	— Араатны аманд өртөхгүйн тул энэ жунглид чинь ганцхан бяцхан л амьтан болж төрвөл барлаа гэж үү? Үгүй ээ, тийм биш! тэгээд л би бүх хууль зүйг түүнд сургаж байна, тийм ч учраас би түүнийг хичээлээ мартсан үед нь тун аяархан цохиж шийтгэдэг юм. 

	— «Аяархан ий»! Чи чинь ингэхэд энэ төмөр шиг хүнд савраа юу гэж боддог юм бэ? Чиний тэр «аяархнаас» чинь болж өнөөдөр түүний бүх нүүр нь хөх няц болсон байна шүү дээ! Чааваас даа! гэж Багира уурлан архирав. 

	— Юу ч мэдэхгүй мунхаг явж байгаад үхсэнээс, бага ч гэсэн юм сурч, хөлөөс толгойгоо хүртэл хөх няц сорвитой явсан нь түүнд дээр. Түүний төрөлх Сүргээс бусад, дөрвөн хөлөөр явдаг бүх амьтан болоод шувуу, могойноос түүнийг хамгаалж чадах Жунглийн Сургаал Үгийг одоо би түүнд зааж байна. Хэрэв энэ Сургаал Үгийг цээжилж чадвал тэр, балар ойд байдаг бүх амьтнаас тусламж дэмжлэг авч чадна. Энэ бүхэн, зодуулсны нь хариу болохгүй гэж үү? гэж Балу их л ноцтой хариулав.

	— Энэ ч сайн хэрэг, гагцхүү тэр жаалыг чи битгий хамаагүй цохиод байгаарай. Чиний мухар хумсаа хурцалдаг хожуултай чинь, тэр жаал ер адилгүй шүү. Харин тэр Сургаал Үг гэдэг чинь юү юм бэ? Бусдын тусламжаас илүү би түүнд тусалж чадах боловч тэр Сургаал Үг гэдгийг чинь мэдэхийг хүсэж байна гээд Багира - ирвэс савраа сунгаж, үүдэн шүд шигээ хурц, ган болд мэт цэнхэр хөх хумсаа сарвайлгаж байв.

	— Би, Мауглийг дуудъя, хүсээд байвал чинь... түүгээр чамд хэлүүлье. Жаахан Дүү минь хүрээд ир, наашаа! 

	— Толгой минь зөгийн үүр шиг л дүнгэнээд байна гэх хүүхдийн дурамжхан дуу тэдний толгой дээр сонстоод, Маугли модноос гулсан бууж, эгдүү нь хүрсэн байдалтай уцаарлангуйгаар: — Би, тарган зөнөг Балу чамайг дуудахад чинь ирж байгаа биш, гагцхүү Багира энд байгаа учраас л ирлээ гэж нэмж хэлэв. 

	— За ямар ч байсан яах вэ гэж энэ үгэнд нь их л гомдсон байртай Балу хариулаад, — Өнөөдөр миний, чамд зааж өгсөн Жунглийн Сургаал Үгийг Багирт хэлж өг гэв. 

	— Ямрынх нь Сургаал Үг вэ? гэж Маугли их л сэтгэл хангалуун, хөөргөн янзаар өгүүлээд, — Жунглид чинь олон янзаар ярьдаг шүү дээ. Би бүгдийг нь мэднэ гэв. 

	— Бага сага мэдэх нь ч мэднэ ээ чи, гэвч тэр чинь төдий л их биш шүү дээ. Багирыг хайрладаг бол багшдаа талархлын үг хэл дээ. Хичээл эрдэм сургасан хөгшин Балу-д ядахдаа муу чонын бэлтрэг ч ирж ганц ч талархлын үг хэлдэггүй юм даа. Гэвч агуу их эрдэмтэн минь чи Араатан Амьтны Сургаал Үгийг хэл дээ. 

	— «Бид, та нартай нэг цус махны садан, та бид ялгаагүй» гэж Маугли бүх Араатан Амьтдын жирийн ярьдагчлан баавгайн хэлээр өгүүлэв. 

	— Сайн байна. Тэгвэл одоо Шувууны Хэлээр ярь. Маугли мөн л энэ үгээ элээ мэт исгэрэн хэлэв. 

	— Одоо Могойн Хэлээр ярь гэж Багира хэлэв. 

	Ямар ч янзаар дуурайж болшгүй шуугих дуу хариуд нь сонстож, Маугли хөлөө дэвслэн, алгаа ташиж, Багирын нуруун дээр харайн гараад сандайлан суумагц, хоёр бөөр лүү нь өсгийгөөрөө балбаж, баавгайн өөдөөс нүүр царайгаа аймшигтай муухай болгон элдвээр маяглав. 

	— За тэр дээ! Ямар нэгэн бяцхан хөх няц болтол цохиулсны хэрэг энэ. Хэзээ нэг цагт чи намайг дурсах л болно доо гэж хүрэн баавгай эелдгээр хэлэв. 

	Тэгээд Балу баавгай, Багира тийш хандаж ертөнц даяар мэддэг Хатхи гэдэг зэрлэг зааныг, Мауглид Могойн Сургаал Үгийг зааж өгөхийг гуйсан ба Хатхи тэгэхэд нь Мауглийг дагуулж Балу-гийн ярьж чаддаггүй Могойн Хэлийг усны могойгоор хэлүүлж түүнийг сургахаар бүрд намаг руу явсныг яриад, одоо Маугли жунглийн ямар ч аюулаас айхгүй болсон, могой, шувуу, ан амьтан аль нь ч түүнийг хорлож чадахгүй гэв. 

	— Ингэхээр үүнд айх юм огт алга болжээ! гэж хэлээд Балу, байдаг чадлаараа суниаж, сагсгар үстэй бүдүүн гэдсээ бардам маягаар алгадаж байв. 

	— Өөрийнхөө аймгаас бусдаас нь айх юмгүй болжээ гэж Багира шивнээд, дараа нь Мауглид чангаар хэлсэн нь:

	— Жаахан Дүү минь, миний хавиргыг хайрлаач. Юу болоод ингэж дээш доошоо цовхчоод байна даа?

	Маугли, Багирын нурууны зөөлөн арьсыг ноолж, өсгийгөөрөө цохиж ханасан учир үгэнд нь орж томоотой болов. Гэтэл Мауглийн байдаг тэнхээгээрээ:

	— Одоо над жинхэнэ өөрийн аймаг бий болно. Би түүнийг бүхэл өдөржингөө ой модоор удирдаж явах болно! гэж хашхирахыг тэр хоёр сонсож, гайхацгаав. 

	— Энэ чинь юү гэсэн дэмий үг вэ, бяцхан сэтгэгч минь гэж Багира асуулаа. 

	— Тийм ээ, хөгшин Балуг навч мөчрөөр цохиж, бохир зүйлээр булаад явна гэсэн үг, гээд Маугли үргэлжлүүлэн: — Тэд надад амласан юм... Ай! гэв. 

	— Тийм бий? гээд Балу том савраараа Мауглийг ирвэсийн нуруунаас хуу татан буулгаж, өөрийнхөө урд хоёр саврын хооронд хийхэд Маугли түүний уурласныг мэдэв. — Маугли чи, Бандар-Логтой, муусайн сармагчинтай ярилцсан уу? гэж Балу асуув. 

	Маугли, энэ маань бас уурлаж уу, үгүй юү гэж Багира тийш харвал ирвэсийн хоёр нүд нь цог шиг ёлтойж, муухай харж байв.

Автоматаар үүсгэсэн тайлбар]

	 

	— Чи тэр ах захаа ч мэдэхгүй, хууль журам ч байхгүй, муусайн бор сармагчны сүрэгтэй нөхөрлөх нь үү? Яасан ичгүүргүй юм бэ, чи! 

	— Балу миний толгой руу цохиход нь би зугтаасан юм. Тэгэхэд бор сармагчнууд модноос бууж намайг хөөрхийлсөн. Харин бусад нь ямар ч байсан ялгаагүй гэж Маугли хэлээд аяархан мэгшин уйлав.

	— Сармагчин төрөлтний хайр ч гэж дээ! гээд Балу ёжтой инээж, — Ээ хөх тэнгэр гэж! Тэгээд дараа нь яасан бэ, хүний зулзага аа?

	— Дараа нь... дараа нь тэд над амттайхан жимс, самар зэргийг өгсөн. Тэгээд намайг гар дээрээ тэвэрч модны оройд гаргаад, чи бол сүүлгүйгээс биш, бидний цус махны тасархай мөн. Өсөж том болоод бидний удирдагч болно гэж над хэлсэн. 

	— Тэдэнд удирдагч гэж байдаггүй юм. Тэд худал хэлж байна. Дандаа тэгж худал ярьдаг юм гэж Багира хэлэв.

	— Тэд надтай тун эелдэг зөөлөн харьцаж, намайг дахиад ирээрэй гэж гуйсан юм. Яагаад та нар намайг сармагчнуудтай уулзуулдаггүй юм бэ? Тэд чинь надтай адил хоёр хөлөөрөө явдаг шүү лээ. Тэд хатуу ширүүн савраар зодолддоггүй, харин өдөржингөө тоглож байх юм... Нүдэнд хүйтэн Балу, чи намайг явуулаач! Намайг тийш нь явуулаач! Би дахин очиж тэдэнтэй тоглоё. 

	— Хүний зулзага аа, сонсож бай! гээд баавгай, бүгчим шөнийн аянга мэт дуугаран хэлсэн нь: — Би чамд модон дээр амьдардаг сармагчнаас бусад жунглийн бүх амьтны хууль журмыг зааж сургав. Сармагчнуудад тийм хууль байдаггүй юм. Тэр ч байтугай тэдэнд өөрийн хэл ч гэж байхгүй. Гагцхүү тэд модны орой дээр сууж, бусдын хэлэлцэхийг харж, сонсоод түүнийг дуурайж ярьдаг, хулгайн хэдэн үгтэй байдаг. Тэдний заншил бол манай заншил биш. Тэдэнд удирдагч гэж байдаггүй. Тэд юү ч мэдэхгүй тэнэгүүд. Тэд жунглийн агуу их үйл хэргийг санаачлагчид, лут их амьтад гэж өөрсдийгөө хөөргөн чалчих боловч ганцхан, самар газар унахын зуур тэр бүхнээ цөмийг мартчихдаг. Жунглийнхэн ч тэдэнтэй нийлдэггүй юм. Сармагчны ундалсан газраас бид ундлахгүй, тэдний явсан газраар бид явахгүй, тэдний гөрөөлсөн газраар бид гөрөөлөхгүй, тэдний үхсэн газар ч бид ясаа тавихгүй. Чи ер нь надаас Бандар-Логийн тухай ганцхан ч болтугай үг сонссон уу? гэлээ.

	Балу-гийн ярьж дууссаны дараа, ой мод хүртэл нам гүм болоход Маугли:

	— Үгүй ээ! гэж шивнэн хариулав. 

	— Жунглийнхэн тэднийг огт сонирхдоггүй, хэзээ ч тэдний тухай ярьдаггүй билээ. Тэд их олуул, ууртай, балиар, ичихийг мэддэггүй мөртөө бас Жунглийнхний анхаарлыг өөрсдөдөө татах их дуртай. Гэвч бид, толгой дээрээс самар шидэж, бохироо асгаж байсан ч тэднийг огт хайхардаггүй юм. 

	Гэтэл модон дээрээс модны мөчир, самар бороо мэт асгаран унаж хашхиралдан чарлах, ханиах дуун сонстоод, тэдний толгой дээр нарийхан мөчрүүдийн хооронд өндөрт ууртай үсэрч байгаа сармагчнууд харагдав. 

	— Сармагчнуудтай нийлж огт болохгүй, хуулиар хориглосон юм. Үүнийг бүү мартаарай! гэж Балу-г хэлэхэд. 

	— Тийм ээ, хориотой юм шүү, гэсэн ч Балу чи урьдчилан хэлж байх ёстой гэж би бодож байна гэж Багира хэлэв. 

	— Би юү?.. Би юү? Үүнийг чинь би энэ муусайн өөдгүй амьтадтай нийлнэ гэж яаж санах бил ээ? Муусайн сармагчнууд! Түй! 

	Дахиад л тэдний толгой дээр самар, бороо мэт асгарахад баавгай, ирвэс хоёр Мауглийг авч зугтав. Сармагчнуудын тухай Балу үнэхээр зөв өгүүлжээ. Тэд ан амьтдын харж чаддаггүй модны оройд амьдардаг тул Жунглийнхэн тэдэнтэй бараг дайралддаггүй аж. Харин хааяа нэг шархадсан чоно ч юм уу, эсхүл бар, эсхүл баавгай дайралдвал, өөрсдийгөө анхаарч магадгүй гэж горьдохдоо, хөөрхий амьтдыг доог тохуу болгож модны мөчир, самар зэргээр шидэж тарчлаадаг байна. Бас тэд ульж, ямар ч утгагүй дуу гарган чарлалдаж, Жунглийнхнийг өөрсөд дээрээ ирж модны мөчир дээр зодолд хэмээн дуудаж, шал хэрэггүй зүйлээс болж завсар хоорондоо хэрүүл гарган, Жунглийнхэнд үзүүлэхээр, үхсэн сармагчныг хаа хамаагүй хаядаг ажээ. Тэд өөрийн заншил, өөрийн хууль, өөрийн удирдагчтай болох гэж байнга цуглардаг боловч тэдний ухаан сэхээ нь өчигдрийнхөөс цаашхыг мэддэггүй тийм богинохон учраас түүнийгээ биелүүлж чаддаггүй байжээ. Сүүл сүүлдээ тэд «сармагчнуудын өнөөдөр бодсоныг жунглийнхэн маргааш бодно доо» гэдэг зүйр үгийг бодож олоод хоорондоо эвлэрч, түүндээ санаа сэтгэл тайвширна. Ан амьтдын аль нь ч тэдэнд хавьтдаггүй, аль нь ч тэднийг хайхардаггүй учраас тэд Мауглитай тоглосондоо тийнхүү их баярлаж, харин Балу түүнд нь уурласан ажээ. 

	Өөр ямар ч зорилго тэдэнд байсангүй, ер нь сармагчнуудад үүрэг зорилго гэж байхгүй, гэвч тэдний нэг нь Маугли мөчир сүлжиж, салхины хамгаалалт хийхийг үзсэн тул Мауглийг барьж авбал сармагчнуудад ашигтай, энэ мөчир сүлжих сонин аргыг зааж өгөх болно гэж боджээ. Маугли түлээчин хүний хүү адил олон зүйл хийж чаддаг байлаа. Яаж хийснээ хэлж мэдэхгүй боловч модны гишүү мөчрөөр урц хийчихдэг билээ. Тэгэхэд сармагчнууд модон дээрээс түүнийг харж сонирхолтой тоглоом байна даа гэж бодоцгоодог байжээ. Энэ удаа сармагчнууд, Мауглийг үнэхээр удирдагчаа болгож, бүх жунглийнхэн тэднийг хүндэтгэж, тэдэнтэй атаархмаар тийм онцгой мэргэн ухаантай сүрэг болохоор шийдэцгээв. Тэгээд үдийн амралт болохоос өмнө тэд, Балу, Багира ба ичиж зовсноосоо болоод ирвэс, баавгай хоёрын хооронд орж хэвтэхгүй, үүнээс хойш сармагчнуудтай нийлэхээ больё гэж бодож байгаа Маугли нарын хойноос сэмхэн харуулдаж явав. 

	Дуг нойрон дунд нь ямар нэг амьтны ширүүн бядархуу жижигхэн гар, дал мөр, хөлд нь хүрэхийг мэдэрч, дараа нь нүүрийг нь мөчир илбэхэд Маугли найган ганхах мөчрүүдийн доорх газар ба жунглийг цуурайтуулан битүүлэг архирах Балу болон цул цагаан шүдээ хавиран модон өөд үсрэн авирч байгаа Багирыг харав. Сармагчнууд, Багирын авирч чадахгүй нарийн мөчир дээр гараад баяртайгаар хашхиралдав.

	— Тэр биднийг харж байна?! Багира биднийг харж байна! Бидний ухаантай, ид чадалтайг жунгли даяар гайхаж байна! гэж хашхирцгаав. 

	Тэгээд тэд зугтав. Сармагчнууд модны орой дамжин гүйх бөгөөд үүнийг юугаар ч зүйрлүүлэн бичиж болшгүй юм. Моддын орой дээгүүр тэдний зам, уулзар, гүвээ, налуу бүгд байх нь газраас дээш тавь, дал, заримдаа зуун фут өндөр боловч хэрэв хэрэг тохиолдвол энэ замаараа шөнө ч гэсэн аялан явдаг аж. Хамгийн их хүчтэй хоёр сармагчин, Мауглийг сугадан моддын оройгоор хорин фут хол харайн явав. Тэр хоёр сармагчин, хэрэв Мауглийг авч яваагүй сэн бол хэдийн алга болох сон билээ. Айхавтар ширүүн савчин найгахад Мауглийн толгой эргэж, тэртээ дор зэрвэс харагдах газар ойчих вий хэмээн айх бөгөөд сармагчнууд нэг модноос нөгөө модонд үсрэх үедээ түлхэлцэн аймшигтай шуугилдахад Мауглийн зүрх цохихоо болих шиг санагдана. Хоёр сахиул нь сармагчнуудын хамт тэртээ өндөрт дүүлэн явахад тэдний доорх нарийхан мөчрүүд бөхөлзөн чичирхийлнэ. Урагшаа доошоо тийнхүү дүүлэхэд амьсгал бөглөрөн хахаж цацах бөгөөд зэргэлдээ модонд дүүжлэгдэн доод талын мөчрөөс гар хөлөөрөө базаж зууралдан явна. Зарим үед, онгоцны шураг дээр яваа хүнд уудам далай, цэлийн харагдах адил, Мауглид, бүхэл бүтэн далай, ногоон шугуй харагдана. Тэгтэл түүний нүүрийг дахиад л мөчир нахиа илбэж, хоёр сахиулынхаа хамт бараг газар шүргэх шахам явна. Ийнхүү үсэрч дүүлэн, орилолдож хашхиралдсаар бүх сармагчин аймаг модны орой дахь замаараа, олзолж авсан Мауглийнхаа хамт явав. 

	Анхандаа Маугли ойчих вий гэж айж явснаа дараа нь уурлаж эхлэв. Гэвч тэдэнтэй тэмцэлдэж болохгүй гэдгийг мэдээд яах билээ гэж бодох болов. Юуны өмнө өөрийн тухай мэдээг Багира, Балу хоёрт хүргэх хэрэгтэй байв. Гэтэл сармагчнууд, Мауглийн нөхдийн гүйцэж чадахааргүй, тийм их хурдан явж байлаа. Доош харвал зөвхөн моддын орой дахь мөчрөөс өөр юү ч үл харагдана. Маугли дээшээ хартал, тэртээ дээр цэлмэг огторгуйд, жунглийн дээгүүр элэн хальж, ямар нэг амьтны үхэхийг хүлээж эргэн тойрч байгаа Чиль хэмээх элээ харагдав. Сармагчнууд ямар нэгэн юм авч явааг Чиль мэдээд, тэдний авч яваа юм нь идшинд тохирох эсэхийг харахаар тэдэн тийш ойртож ирэв. Моддын оройгоор дүүжлэгдэн яваа Мауглийг, элээ харж гайхан исгэртэл «Бид та нартай нэг цус махны садан. Чи бид хоёр ялгаагүй» гэж элээний хэлээр Сургаал Үг хэлэхийг сонсов. Модны орой ганхаж жаахан хүүг халхалсан боловч Чиль тэр даруй доошилж модонд ойртоход нөгөө жаалын баргар нүүр дахин харагдав. 

	— Миний явж байгаа замыг сайн харж ав! Тэгээд Сионийн Сүргийн Балу, Зөвлөлийн Хадны Багира хоёрт очиж хэл хүргэ! гэж Маугли хашхирав.

Автоматаар үүсгэсэн тайлбар]

	 

	— Хэнээс гэж хэлэх юм бэ, Дүү минь? гэж Чиль асуув. 

	Үүнээс өмнө Чиль, Мауглийг огт үзээгүй тул түүний хэн болохыг яаж мэдэх вэ дээ. 

	— Мэлхий хүү Мауглийгаас гээрэй. Намайг хүний зулзага ч гэж нэрлэдэг юм. Миний явж байгаа замыг сайн ажиж аваарай! 

	Сүүлийн үгийг Маугли хашхираад агаарт дүүлэв. 

	Чиль толгой дохиод тоосноос томгүй болтлоо дээш хөөрч, Мауглийг авч модны орой ганхуулан яваа хоёр сармагчныг хурц харцаараа мөрдөн мөшгөв. 

	— Эд хол явахгүй. Ерөөсөө сармагчнууд санасандаа хүрнэ гэж байдаггүй юм. Энэ муусайн Бандар-Логууд чинь сониучхан амьтад байгаа юм. Энэ удаа би л эс сохорвол эд аюулд орно доо. Балу гэдэг чинь тийм ч амар амьтан биш дээ, тэгээд бас Багира ч байна. Тэднийг би мэдэлгүй яах вэ. Тэгэхэд эд чинь ишигний ч чадалгүй амьтад шүү дээ гэж элээ, Мауглийг зоригжуулан өгүүлээд, огторгуйд харуулдан ниссээр байв. 

	Энэ үед Балу, Багира хоёр гашуудаж уурлаад галзуурах шахаж байв. Багира мод өөд авирч, хэзээ ч гарч үзээгүй өндөрт ассан бөгөөд нарийн мөчрүүд түүнийг даахгүй хугарахад тэр доошоо гулсаж, атга дүүрэн холтостой буув. Тэгээд Багира, сармагчнуудыг гүйцэх гэж чармайн, болхи гүйж яваа хөөрхий Балу тийш хандаж:

	— Яагаад чи Мауглийг харж хамгаалж чадсангүй вэ? Хэрэв чи түүнийг харж хамгаалж байж чадахгүй байсан бол тэр хүүхдийг үхтэл нь зодож байхын хэрэг юү бил ээ? гэж ёжтойгоор өгүүлэв. 

	— Бушуулаарай! Хүүе бушуулаарай! Бид... Бид тэднийг заавал гүйцнэ, тэгэх хэрэгтэй! гэж Балу амьсгаадан хэлэв. 

	— Ингэж яваад уу? Шархадсан үнээ ч иймэрхүү сажлаад эцэв гэж үү. Багачуудыг тамлагч, бас тэгээд хууль номлогч, хэрэв чи ингэж бөндгөнөөд байвал удахгүй дэлбэрнэ дээ. Тайван сууж яахыгаа бод! Ямар нэг арга олох хэрэгтэй байна. Одоо тэгж хөөцөлдөж явах цаг биш. Хэрэв биднийг хэтэрхий ойртож очвол тэд Мауглийг шидчихнэ шүү. 

	— Арала! Вуу! Тэд түүнийг авч явахаа төвөгшөөгөөд хэдийн хаячихсан байж ч юу магад! Бандар-Логт итгэж болох уу даа! Миний толгой дээр сарьсан багваахай суу! Намайг зөвхөн хувхай ясаар хооллог! Намайг зэрлэг зөгийн үүрт оруулж, үхтэл минь хатгуулаад, цөөвөр чонотой хамт оршуулаг! Араатан амьтдын дотроос би л хамгийн заяагүй амьтан! Арала! Ва-у-у! Маугли минь, Маугли минь, би чамайг тархин дундуур чинь татаж байхын оронд сармагчин төрөлтийн эсрэг сургаж байх минь яав даа. Би өнөөдрийнхөө сургаалыг түүний толгойноос бүлт цохичхов уу. Хүү минь одоо ариун сургаалыг минь таг мартчихаад жунглид гав ганцаардаж байна уу? гэж Балу хэлээд урд хоёр савраараа толгойгоо самардаж урагш хойшоо ганхан байж гаслав. 

	— Маугли дөнгөж саяхан л над, амьтан бүрийн хэлээр зөв ярьж байсан гээд Багира, түүнийг ууртай харж, — Балу чиний ухаанд ухна уна аа юу, чиний ихэмсэг бардам зан чинь хаа байна? Хэрэв хар ирвэс намайг улиглаж гиншин, өнхөрч дугарч Сахи зараа адил бөмбийгөөд бөндгөнөж байхыг үзвэл хамаг жунглийнхэн юү гэж бодох бил ээ? гэв. 

	— Юун жунглийнхэн юу бодож буйг бодохтой, мантай, Маугли маань өдийд үхчихсэн ч байж магад. 

	— Хэрэв тэд, түүнийг тоглоом тохуу болгон модон дээрээс л шидэхгүй бол, хэрэв тэд, уйдахдаа л алчихгүй бол, өөр талаар зовох юм над алга. Маугли ухаантай, сургуультайгаас гадна ялангуяа түүний нүдийг хараад жунглийнхэн цөм айн сүрдэнэ. Гэвч Маугли Бандар-Логийн эрхэнд оржээ (Энэ л их муу байна). Гэтэл тэд өндөр моддын оройд оршдог тул юунаас ч үл айна гэж Багира санаашран урд савраа долоож байв. 

	— Би гэж тэнэг амьтан! Ёстой үндэс гудрагч, бүдүүн, хүрэн тэнэг дээ! гэж Балу гиншин байж үглэх зуураа өндийж ирээд биеэ сэгсрэн, — Амьтан болгон айх зүйлтэй байдаг гэж зэрлэг заан Хатхийн хэлдэг үнэн шүү. Тэр Бандар-Логууд уул хадын аварга могой Каа-гаас айдаг. Тэр могой модонд авирахдаа сармагчнаас доргүй, шөнө болохоор сармагчнуудын зулзагыг хулгайлж авдаг. Энэ могойн нэрийг ганцхан дурдахад тэдний гутамшиг сүүл нь чичирнэ. Тэр могойд очъё! гэж хэлэв.

	— Каа, бидэнд яаж туслах юм бил ээ дээ? Тэр чинь манай угсааны амьтан биш, яагаад гэвэл тэр чинь хөлгүй, бас тэгээд хараа харалган амьтан шүү дээ гэж Багира хэрэв. 

	— Тэр бол их ч хөгшин, их ч зальтай амьтан. Түүнээс гадна тэр, цаг үргэлж өлсгөлөн байдаг тул түүнд олон гөрөөс өгнө гэж амлая гэж Балу итгэлтэй хэлэв.

	— Тэр чинь нэг цадаж аваад, бүтэн сар унтдаг амьтан. Одоо тэр унтчихсан ч байж болох юм. Унтаагүй байлаа ч гэсэн бидний бэлэглэх гөрөөсийг хүлээж авахгүй ч байж магад. 

	Багира, Каа могойг сайн мэдэхгүй учраас түүнд итгэхгүй байв. 

	— Тэглээ ч гэсэн чи бид хоёр нийлж байгаад ятгаж чадах байлгүй дээ, хөгшөөн гээд Балу, гялалзсан хүрэн үстэй мөрөөрөө Багирыг шөргөөлөн, уул хадын аварга могой Кааг эрж олохоор хоёул замнав. 

	Аварга могой, хадан хошуу даган, бүх биеийн уртаар гулдайн хэвтэж нарлаж байхдаа, сүүлийн арван өдөр зожиг ганцаар байж арьсаа гуужсан тул өөрийн шинэ, гоёмсог арьсыг харж таалж байв. Одоо тэр хамгийн сайхан гуа жавхлантай байна. Дөрвөлжин ханшаарт том толгой нь газар шүргэн хөдөлж, гучин футийн урт бие нь гайхамшиг зангилаа болон ороолдож, идэх хоолоо бодон, уруулаа хэлээрээ долооно. 

	Балу, тэр могойн шар толботой хүрэн нуруун дээрх гоёмсог алаг эрээн хээг хармагц:

	— Тэр одоо юу ч идээгүй байна гэж аяархан хэлээд, — Багира аа, болгоомжтой л байгаарай! Арьсаа гуужсаны дараа юм муу хардаг тул шууд халдаж мэднэ шүү гэлээ. 

	Каа-могойд хорт шүд байхгүй, харин энэ могой, хорт могойг хулчгар амьтан гэж жигшин үздэг аж. Түүний хамаг хүч нь ороохдоо байдаг. Хэрэв тэр, ямар нэг амьтныг, аварга том цагаригаараа ороож авбал тэр баригдсан амьтан өнгөрөх нь тэр. 

	Балу хойд хөл дээрээ сууж:

	— Ан олз омогтой болтугай! гэж хашхирав.

	Каа, мөн төрлийн могойнуудтай нэгэн адил дүлий учир түүний хашхирахыг шууд сонсож чадсангүй. Каа улам цагариглан, толгойгоо эргүүлж, дүүлж дайрахад бэлтгэж байв. Тэгснээ:

	— Бид бүхний ан олз омогтой болтугай! гэж тэр хариулаад, — Хээ, Балу байх чинь! Чи энд юү хийж явна? Багирын ан олз омогтой болтугай. Бидний хэн нь ч хоол идэхээс буцахгүй сэн. Барьж идчихмээр гөрөөс ойр хавьгүй биз? Марал юм уу, ядахдаа янзага ч байна уу? Миний гэдэс ширгэсэн худаг шиг хоосон байна гэлээ. 

	Каа хэтэрхий хүнд нүсэр учир түүнийг яаруулж болохгүйг Балу мэдээд, хааш яаш байдлаар:

	— Бид одоо л гөрөөлөх гэж байна гэв. 

	— Би та нартай явбал болох уу? гэж Каа асуугаад, — Нэгэн цохилтоор илүү дутуу байх нь Багира, Балу та нарт юу ч болохгүй. Харин би... Над бол ан хийнэ гэдэг нь ойн жимийг бүхэл өдөржин сахиж хэвтэх буюу эсхүл модонд асаж, залуу сармагчин дайралдтал шөнөжин отох хэрэгтэй болох юм. Пс-с-шоу! Ой мод ч гэсэн миний залуу байхад байсантайгаа адилгүй дан өмх, өгөрсөн мөчир болжээ! гэв.

	— Чи хэтэрхий хүнд болсноос мод даахгүй байгаа юм биш үү? гэж Балу хэлэв.

	— Тийм ээ, би нэлээд... ийм том... нэлээд том болжээ гэж Каа онгироодуу хариулаад, — Харин залуу залуу модод ямар ч хэрэг алга. Би нэг удаа ан хийхдээ арай чамай л унасангүй, арай чамай л унасангүй! Модыг сүүлээрээ мөчид ороосноос гулсаж дуу чимээ гарав. Энэ чимээгээр Бандар-Логууд сэрж, намайг хамгийн муухай үгээр хараасан билээ гэхэд, Багира сахал дотроо шивнэн:

	— Чийгийн хөлгүй шар өт гэж байна билээ гэв. 

	— Ссссс! Тэд намайг ингэж хэлсэн гэж үү? гэж Каа асуув. 

	— Ингэж л тэд тэр үед хашхирсан шүү дээ. Гэвч бид хэзээ ч тэднийг тоодоггүй билээ. Тэд ер нь юү эс хэлдэг бил ээ дээ! Тэр сармагчнууд огт ичихгүй чалчихдаа, чиний бүх шүд юйрч унасан, чамайг зээрийн эврээс айдаг тул томхон зээртэй дайралдахаасаа айдаг гэж билээ гэж Багира бялдуучилж ярив. 

	Могойнууд, ялангуяа Каа мэтийн зальтай хөгшин аварга могойн уурлаж байгаа нь хэзээ ч үл мэдэгдэх боловч Каа-гийн эрүүн доорх том булчин гүрэлзэн оволзож байгааг Балу, Багира хоёр ажиглажээ. 

	— Бандар-Лог агнуурынхаа газрыг сольжээ. Би өнөөдөр нарлаж байхдаа модны оройгоор тэдний чарлалдахыг сонссон гэж Каа тайван хэлэв. 

	— Бид... Бид одоо тэр Бандар-логуудыг мөрдөж явна, гэснээ Балу, жунглид оршигч амьтад дотроос хамгийн түрүүн, сармагчнуудтай ноололдох хэрэг байгаагаа хүлээх хэрэгтэй болсноо мэдмэгц хахаж цацав. 

	— Ийм сүрхий хоёр гөрөөчнийг, жунглид ямар нэгэн дэмий юм, сармагчны хойноос хөөлгөөгүй л дээ гэж хэргийн учрыг сониурхсандаа байж ядаж агсан Каа их л ёсорхуу хариулжээ. 

	— Ёстой доо гэж Балу яриагаа эхлэн, — Би ч Сионийн бэлтрэгүүдэд хууль сургаал заадаг, бүр зөнөж хөгширсөн ухаан муутай амьтан л даа, харин Багира бол... 

	... Тийм ээ, би Багира байна гэж хар ирвэс хэлээд амаа хамхиж, номхон даруу байдлыг анзаарахгүй шүдээ хавираад: — Каа, нэг аюул болоод байна. Эдгээр самрын хулгайч, дал модны навчийг сүйтгэгчид манайхны олж авсан хүний хүүхдийг хулгайлчихлаа. Энэ хүүхдийн тухай чи сонссон ч байж магадгүй гэхэд,

	— Чонын сүрэгт, хүний хүүхэд бий болж гэж Сахи (өргөстэйдөө ихэмсэг хэрцгий амьтан даг) зарааны ярихыг би сонссон боловч үнэмшээгүй юм. Сахи нэг чихээрээ сонсдог, сонссон бүхнээ сүүлд нь давсалж ярьдаг юм. 

	— Үгүй ээ, энэ чинь үнэн шүү. Энэ ертөнц дээр тийм хүүхэд одоо болтол байгаагүй юм. Тэр хүний хүүхэд бол хамгийн сайн, хамгийн ухаантай, хамгийн зоригтой бөгөөд Балу миний нэрийг жунгли даяар, захаас зах хүртэл алдаршуулж чадах, миний сурагч юм. Түүнээс гадна би... Бид бүхэн... Түүнд хайртайг яана, Каа минь! гэж Балу хэлэв. 

	— Гс! Гс! гэж Каа хариулаад, толгойгоо баруун зүүн тийш нь сэгсрэн байж, — Хайр гэж юү байдгийг би мэднэ. Үүн тухай би та нарт нэг бус түүх ярьж чадах сан... гэтэл, 

	— Тэрийг ч дараа болъё, дараа цөмөөрөө цатгалан болсон цагт, нэг сайхан шөнө шагшин шаагьж бахдан ярилцъя. Харин одоо манай тэр хүүхэд Бандар-Логид баригдаад байгаа, тэр Бандар-Логууд жунглийн бүх амьтан дотроос ганцхан Каа чамаас айдгийг бид мэднэ гэж Багира их л хөгжилтэй ярив. 

	— Тэд ганцхан надаас айна. Энэ ч дэмий юм биш ээ. Чалчаа, тэнэг мөртөө сагсуу, сагсуу тэнэг мөртөө чалчаа, ийм л амьтад даа, тэд чинь! Ингэхлээр таны тэр хүүхэд, тэднээс сайн юм огт үзэхгүй. Тэд самар тастаж аваад, цадахаараа доош нь хаядаг юм. Тэд өдөржингөө мөчрөөс салж чадахгүй юм шиг зууралдан, дараа нь түүнийгээ хэмхчиж хаядаг. Та нар хүүхдээ тэдэн шиг сургаж болохгүй дээ. Түүнээс гадна тэд намайг... Шар загас гэж нэрлэсэн гэв үү? гэж Каа өгүүлэхэд,

	— Чийгийн өт, чийгийн өт, чийгийн улаан хорхой гэсэн. Бас өдий төдий муухай үг хэлснийг би хэлэхээсээ ч ичиж байна гэж Багира хэлэв. 

	— Өөрийнхөө эзний тухай сайн мэдэж ярих болтол нь тэднийг сургах хэрэгтэй болжээ! Аа-ссп! Тэд юү хэлснээ сайн мэдэг! За тэгээд тэд, хүүхдийг чинь авч хаашаа зугтсан гэнэ ээ?

	— Зөвхөн жунгли л мэдэх байх даа. Би бодвол баруун тийш явсан болов уу. Хааш явсныг нь таныг мэднэ гэж би найдаж байна шүү, Каа! гэж Балу хэлэв. 

	— Би юү? Хаанаас би мэдэх вэ? Би бол зөвхөн тэднийг замд нь отож, дайралдсаныг нь барьж авдаг болохоос биш, тэр сармагчин, тэр мэлхий, тэр намгийн загасны хойноос хөөцөлдөж агнадаггүй шүү. X с с с! 

	— Дээшээ! дээшээ! дээшээ! Хүүе! Хаая! Хүүе, Сионийн сүргийн Балу дээшээ хараач! 

	— Юу ингэж дуудна вэ? гэж Балу дээшээ харвал зөөлнөөр доошилж яваа Чиль гэдэг элээ үзэгдэв. Түүний дэлгэсэн далавчийн зах сэжүүрийг нар нэвт гэрэлтүүлнэ. Чилийн унтах цаг аль хэдийн болсон боловч тэр Балуг эрж, дээгүүр нь эргэлдэж, жунглийн өтгөн навчийг нэвт харж чадахгүй байв. 

	— Яагаа вэ? гэж Балу асуув. 

	— Маугли, Бандар-Логийн гарт байхыг би харав. Маугли чамд хэлээрэй гэж намайг гуйсан. Тэднийг би мөрдөж яваад ирлээ. Тэд түүнийг сармагчны хот Хүйтэн Ичээ гэдэгтээ аваачив. Тэд тэндээ хонож ч магадгүй, арван хоног ч болж магадгүй, эсхүл ганцхан цаг болоод ч явчхаж мэднэ. Би сарьсан багваахайд, тэднийг шөнө харж байгаарай гэсэн. Дор оршигч та бүхний ан олз омогтой болтугай! Намайг ингэж л сургасан юм даа. 

	— Гэдэс цатгалан, сайхан нойрсож байхыг Чиль чамд ерөөе! Би чамайг огт мартахгүй, анд гарахдаа, элээнүүдийн дотроос хамгийн сайн нөхөр чамд ганцаарт чинь бүхэл бүтэн толгой тавья гэж Багира хашхирав.

	— Тэр ч яах вэ! Ялимгүй зүйл! Харин тэр хөвүүний захисан үг тэр. Тэгэхэд түүнд яаж туслахгүй байж болох вэ! гэж Чиль хэлээд, ой дээгүүр нэг удаа эргэлдээд, хоногийнхоо газар очихоор нисэж одов. 

	— Хэлж ярихад хэрэгтэй зүйлээ тэр мартаагүй байна шүү! Бодоод үз л дээ: Сармагчнууд түүнийг модны оройгоор авч явж байхад Шувуудын Сургаал Үгийг мартсангүй хэлчхэж шүү. Ийм л хүүхэд байгаа юм даа гэж Балу баясаж байв. 

	— Шувууны хэл яриаг түүний ой тойнд ортол нь сургасан юм л даа. Би ч гэсэн бахархаж байна. Харин одоо бушуухан Хүйтэн Ичээнд хүрэхийг бодъё гэж Багира хэлэв. 

	Ойн ширэнгэд дарагдаж, мартагдан орхигдсон энэ Хүйтэн Ичээ гэдэг хуучин хотод урьд өмнө хүн сууж байсан учраас ан амьтан төдий л очдоггүй боловч чухам хаа байдгийг жунглийнхэн цөм үл андах ажээ. Ийм газар зэрлэг гахай л эс байрлавал гөрөөчин амьтад л лав байж үл чадна. Түүнээс гадна ган гачиг, усны аюул л болоогүй цагт нэрээ боддог л амьтан бол энд ирдэггүй бөгөөд зөвхөн сармагчнууд л энэ хотод ирэх боловч төдий л цаг үргэлж үүгээр хоргоддоггүй билээ. 

	— Тун хурдан явж шөнө дундаас өмнө тэнд очих хэрэгтэй гэж Багирын хэлэхэд Балу уйтгарлан гонсойж:

	— Би бүх чадлаа шавхаж хурдан явъя гэж сандран өгүүлэв. 

	— Бид чамайг хүлээж чадахгүй. Балу чи бидний мөрөөр яваарай. Каа, бид хоёр тун яаралгүй болохгүй. 

	— Чи дөрвөн хөлтэй хэдий боловч чамаас би хоцрохгүй дээ гэж Каа хэлэв. 

	Балу тэдний хойноос тэмүүлэн гүйсэн боловч амьсгаагаа дарахаар түр сууж амрах хэрэгтэй байлаа. Багира яаран хамгийн түрүүнд харайж явахад аварга том Каа түүнээс хождолгүй, чив чимээгүй явна. Тэд явсаар голын эрэгт хүрэхэд Багира харайн гарч, толгой нуруугаа ил гарган хөвж яваа Каа-гаас түрүүлэв. Тэгээд тэгш газар болсонд аварга могой Багирыг гүйцэж ирэв.

	Оройн бүрий болох үед Багира:

	— Намайг чөлөөлсөн хэмхэрхий цоожоор андгайлъя, чи тийм муу явдаг амьтан ч биш байна шүү! гэв. 

	— Би цатгалан биш байна. Түүнээс гадна тэд намайг толбот мэлхий гэж нэрлэсэн байна гэж Каа хариулав. 

	— Чийгийн өт, чийгийн улаан хорхой, тэгэхдээ бүр шар гэсэн шүү! 

	— За яах вэ. Бушуухан явъя гэж Каа өгүүлээд, хурц харцаараа хамгийн дөт замыг харуулдан Багирын хойноос гулгаж явав. 

	Сармагчнууд Хүйтэн Ичээнд байхдаа Мауглийн нөхдийг таг мартжээ. Тэд Мауглийг, орхигдсон энэ хотод авчраад, сэтгэл ихэд хангалуун байв. Энэ хот хэдий эвдэрхий балгас болсон ч атугай хот суурин газрыг огт үзээгүй Мауглид гайхам сайхан санагджээ. Энэ хотыг эрт урьд цагт нэг чинээлэг тайж том бус толгой дээр бариулсан аж. Одоо ч гэсэн эвдэрхий хаалга чиглүүлэн дэвссэн чулуун зам, зэвэрч гүйцсэн нугасан дээрээ торж буй ялзарсан модны үлдэгдэл илэрхий харагдаж байв. Хананд нь модод үндэслэн ургаж, ханан дээр нурж унасан нуруу гуалин тоос товрог болтлоо ялзарчээ. Асдаг ургамлууд хэрмийн цонх нүхээр гарч, цамхгийн ханыг даган ургаж өтгөн сүлжээ болон тогтжээ. 

	Дээвэргүй болсон, энэ том орд, толгойн орой дээр байх аж. Орд ба түүний усан оргилын гантиг чулуун хашлага ан цав гарч, хүрэн бор хагаар бүрхэгджээ. Урьд ноёны заан зогсдог байсан чулуун тавцан, зулзаган мод, өвс ногоонд түрэгдэн хөндөгджээ. Ордын цаадах байшингууд нь цөм дээвэргүй учир бүх хот зөгийн хоосон үүр мэт болж зөвхөн сүүдэрт хучигджээ. Урьд сахиус бурхан байсан хавтгай чулууны зураас одоо огт мэдэгдэхгүй болж, дөрвөн замын уулзвар талбай дээр унасан байна. Зэрлэг жимс хажуу хавиргаар нь ургасан, хуучирч өмхөрсөн сүмийн гудамжны өнцөгт, урьд энэ сахиус байсан ор нүх байлаа. Сармагчнууд энэ хэсгийг өөрийнхөө хот гэж нэрлэн, жунглийн амьтдыг ойд амьдрагчид гэж тоохгүй байгаа дүр гаргадаг аж. Гэвч энэ бүх барилгыг яах гэж барьсан, тэдэнд ямар ашигтай болохыг сармагчнууд мэддэггүй байжээ. 

	Сармагчнууд, ноёны зөвлөлийн танхимын тайзан дээр дугуйлан сууцгааж, нэг нэгнийхээ бөөсийг эрэх буюу хүн болон тоглохоор босон харайж, байшинд орж гаран, шавар шохойн хэлтэрхий, хог новш авчран, буланд тавьчхаад, хаа тавьснаа тэр даруйдаа мартаж, дайралдсантайгаа зодолдож хашхиралдана. Дараагаар нь ноёны цэцэрлэгийн довжоогоор тархан гүйж, жүржийн мод ба саргай цэцгийн бутны жимс цэцгийн хэрхэн унахыг зөвхөн харахын тул тэдгээрийг сэгсчин сүйтгэнэ. Сармагчнууд, бүх хаалгаар сүлжилдэн хэдэн зуун харанхуй жижигхэн тасалгаа ба гудамжаар гүйлдэн, юуг нь үзэж, юуг нь үзээгүй байгаагаа мэдэхгүй ганцаараа, хоёулаа, бөөнөөрөө гүйлдэх атлаа нэг нэгэндээ ёстой хүн шиг байгаа биз гэж онгирон хөөрцгөөнө. Тэд тогтмол уснаас ундлаад, усаа булингартуулсныхаа дараа түүнээс болж зодолдоно. Тэгээд бөөгнөрөн цугларч, хот даяар гүйлдэн хашхирах нь:

	— Жунглид Бандар-Логоос сайн ухаантай, хүчтэй, хэцүү мэргэн амьтан алга аа! гэлээ.

	Хотыг уйдталаа сонирхож гэв гэнэт дахиад л модны оройгоор дүүлэн явж, жунглийн амьтад биднийг хэзээ нэг цагт олж харах вий гэж итгэсээр л байв. 

	Жунглийн хуулиар сурч хүмүүжсэн Маугли, ийм амьдралыг үл ойлгох учир энэ амьдрал түүнд үл таалагдана. Сармагчнууд түүнийг орой бүрий болсон хойно Хүйтэн Ичээнд авчрав. Маугли өөрөө бол хол явсныхаа дараа унтаж амрах сан билээ. Гэтэл тэд Мауглийн гараас шүүрэн авч бүжиглэн, өөрсдийнхөө тэнэг дууг дуулж эхлэв. Нэг сармагчин бусад нөхдийнхөө өмнө илтгэж хэлсэн нь, Мауглийг булааж олзлон авсан явдал нь Бандар-Логуудын түүхэнд эхний хувьсалт болохыг тэмдэглүүштэй. Яагаад гэвэл бороо ба хүйтнээс нөмөрлөж хамгаалахад хэрэгтэй халхавч барих, хулс мөчир яаж сүлждэгийг Маугли бидэнд зааж өгөх болно гэв.

	Маугли чөдөр өвс авч сүлжин эхлэхэд, Сармагчнууд түүнийг дуурайж хэдэн минут туршиж байгаад залхуу нь хүрч, нэг нэгнийхээ сүүлнээс татан өдөж, хатган, ханиаж, дөрвөн хөллөн үсчиж гарлаа. 

	— Би юм идмээр байна. Эндэх газрыг би мэдэхгүй, над идэх юм авчирч өг, эсхүл би ан хийе гэж Маугли хэлэв. 

	Хорь гучин сармагчин, Мауглид зэрлэг жимс, самар авчирч өгөхөөр давхилдаад зам зуураа зодолдож яваад төдхөн ядарсан шинжгүй буцаж ирэв. Маугли гомдож уурлаад, өлсөж байгаагаа ч хэлсэнгүй, хоосон гудамжаар удаан холхиж. үе үе бусад агнуурын дуудлагыг хэлэвч хэн ч түүнд хариу хэлсэнгүй. Тэгэхэд нь Маугли их буруу газар иржээ гэдгээ мэдэв. 

	«Бандар-Логийн тухай Балу-гийн ярьдаг цөм үнэн юм байна гэж бодов. Эдэнд хулгайн савар, тэнэг үгнээс өөр ямар ч хууль, ямар ч ангийн дуудлага, ямар ч удирдагч алга аа. Тэгэхээр хэрэв би өлсөөд ч юм уу, алагдаад үхвэл өөрийн хохь болох нь ээ. Төрж өссөн Жунглидээ буцах ямар нэг арга олох хэрэгтэй байна. Балу намайг зодно доо, гэсэн ч энд Бандар Логуудтай саргайн дэлбэ түүж явснаас л хол дээр». 

	Мауглийг хотын хэрэмд ойртож очмогц сармагчнууд тэр даруй буцааж авчирсан бөгөөд чухам яаж авчирсныг ч тэр өөрөө мэдсэнгүй. Тэгээд тэд Мауглийг залхаах гэж зулгааж чимхлэв. Маугли шүдээ хавирсан боловч дуугарсангүй. Гэтэл сармагчнууд чанга дуугаран орилолдсоор, тэхий дундуур нь борооны ус татсан улаан, элсэн хонхрын довжоон дээр очив. Довжооны гол дунд ноёны хатанд зориулан, ертөнцөд хосгүй сайхан цагаан гантигаар хийсэн боловч эвдэрч хэмхэрсэн сэхээвч байв. Сэхээвчийн пүмбэгэр орой нурж унан, ордноос морилсон хатан энд хүрч ирдэг, газар доорх замыг таглажээ. Харин гантиг ханан дээрх сийлбэр нь бүтэн байлаа.. 

	Болдог толгой дээгүүр туссан сарны туяанд, нэхмэл хөвөө адил хөнгөн, сүүн цагаан зураас, түүнийг чимэглэсэн гартаам, маргад, хаш, номин чулууд гайхамшигтай сайхан ажээ. Бас өтгөн сүүдэр, газар дээгүүр хар хилэн мэт зурайна. Сармагчнууд Мауглийг, биднээс салж одох гэсэн тэнэг амьтан, бид бол сайхан сэтгэлтэй, цэцэн мэргэн, хүчтэй амьтад гэж хорин янзын хоолойгоор түүнийг зэмлэхэд, гоморхсон, нойрмог, өлсгөлөн Маугли инээмсэглэх ч тэнхэлгүй байв. 

	— Бид бол агуу их амьтад! Бид бол эрх чөлөөтэй амьтад! Бид бол нэр хүндтэй, баясгалантай амьтад! 

	Бидэн шиг хүндтэй баясгалант амьтан жунглид нэг ч үгүй! Бидний ярьж байгаа энэ бүхэн цөм үнэн! гэж тэд хашхирцгаана. Бид ямар гайхамшигт амьтан болохоо одоохон чамд ярьж өгье. Чи нэгэнт бидний хэлэхийг сонсохоороо, бидний үгийг жунглийн амьтдад хэлэх болно. Тэгэхээр тэд, биднийг анхаарч хүндлэх болно. 

	Маугли тэдэнтэй маргасангүй. Чалчаа сармагчин, Бандар-Логийн тухай хэрхэн хөвсрөгдөн онгирохыг сонсохоор зуу шахам сармагчин довжоон дээр цуглараад, чалчаа сармагчны дуугүй болж юм бодох завсар бусад нь залган авч хоолой нийлүүлэн:

	— Энэ үнэн, бид дандаа ингэж ярьдаг! гэж хашхиралдана. Тэдний шуугилдахад Мауглийн толгой эргэх боловч юм асуухад нь толгой дохиж, нүдээ ирмэж байв. 

	«Эднийг цөмийг лав дэлт чоно Табаки хазсан байх гэж Маугли бодов. Тэгээд эд солиорчихжээ. Эдэнд «дивани» галзуу тусжээ. Ер нь эд огт унтдаггүй гэж үү? За одоохон энэ үүл сарыг халхлах нь. Хэрэв удаан халхалж чадвал би харанхуйгаар зугтаж амжих сан. Гэтэл би бүр ядарчихжээ». 

	Яг энэ сүүдрийг дагаж хоёр үнэнч нөхөр нь хэмхэрч нурсан хотын хэрмийн ёроолоор гэтэн явав. Багира, Каа хоёр, сармагчнууд олуулаа байхдаа аюултай гэдгийг мэдэх учир үр ашиггүйгээр аюулд учрахгүйн тул хүлээж байв. Хэрэв тэд, нэг амьтантай тэмцэхэд зуугаас доош сармагчин оногдоход хүрвэл яасан ч зодолдохгүй бөгөөд харин ийм олон сармагчинтай тулалдах нь жунглийн хэнд ч атугай ихээхэн дарамт болдог аж.

	— Би баруун хэрэм өөд авиръя, тэгээд хажууг нь дагаж доошоо хурдан үсэрч буувал над аятайхан болно. Тэгвэл тэд миний нуруун дээр шавааралдаж үнэхээр чадахгүй, гэсэн ч... гэж Каа шивнэхэд,

	— Мэднэ ээ, мэднэ. Хэрэв Балу маань байсан бол доо! Гэсэн ч бид чадах чинээгээрээ л оролдъё. Энэ үүл сарыг халхлахтай зэрэг би довжоон дээр гаръя. Сармагчнууд тэнд хоорондоо ямар нэг юм зөвлөж байна гэж Багира өгүүлэв. 

	— Ан олз омогтой болтугай! гээд Каа баруун хэрэм өөд авирав. 

	Энэ хэрэм бусдаасаа арай бага эвдэрсэн тул аварга том могой чулуунуудын хоорондуур асаж авирна. Мауглийг цаашаа яахыгаа бодож байтал үүл сарыг халхлав. Яг энэ үеэр довжоон дээр гарч ирсэн Багирын хөнгөн алхахыг Маугли сонсов. Хар ирвэс хана даган чимээ аниргүй явж ирээд цаг дэмий нөхцөөхгүйг хичээн, Мауглийг тойрон тавь жаран эгнээгээр суусан сармагчнуудыг баруун зүүн тийш нь цохилон, хазалж гарав. Айж сандран орилолдох дуун түгэхэд, Багирын хөнгөн хүчирхэг бие үсрэн алхалж явааг харсан нэг сармагчин:

	— Энэ чинь ганцаараа юм байна! Үүнийг алъя! Алъя! гэж хашхирав. 

	Нударга зангидсан сармагчнууд Багирыг боорлон самардаж, хазаж, таталж түлхэн, түүн дээр бөөгнөрөхөд тав зургаан сармагчин Мауглийг лавлан барьж аваад сэхээвчийн хана руу аваачиж, хагархай пүмбэгэр дээвэр лүү шидэж орхив. Хэрэв хүний бойжуулсан хүүхэд сэн бол ингэж арван таван фут өндрөөс унахад бүх бие нь хөх няц болох сон. Гэтэл Маугли, Балу багшийнхаа заасан ёсоор унасан тул тэр даруй босож зогсов. 

	— Түүнийгээ алуултал чи тэндээ байж бай. Хэрэв Хорт Амьтад чамайг амьд үлдээвэл дараа нь бид чамтай тоглоё гэж сармагчнууд хашхирав. 

	— Бид та нартай нэг цус махны садан, та бид ялгаагүй гэж Маугли, Могойн Хэлээр түргэн исгэчив. 

	Бөөн хайр чулууг тойрон сэржигнэх, исгэчих чимээг Маугли сонсоод, итгүүлэхийн тул Могойн Хэлээр дахин давтан өгүүлэв. 

	— Сс-сонсч байна! Болгоомжтой байгаарай! гэх хэдэн аяархан дуу гарав (Энэтхэгийн эвдэрхий балгаснуудад, дээр үеэс ч юм уу, хожим сүүлд ч юм уу могой байрладаг болсон бөгөөд хуучирсан сэхээвчээр хорт могойнууд сүлжилдэнэ). 

	— Хөдлөлгүй зогсоорой. Жаахан Дүү минь, тэгэхгүй бол чи биднийг хэмх гишгэх нь байна шүү! 

	Маугли, сийлбэрийн сиймхий нүхээр харж тайван зогсоход, хар ирвэсийг тойрон зодолдох шуугиан, орилоон, чарлаан, алгадах чимээ, овоорсон сармагчнуудтай ноцолдож амьсгаадан, ийш тийш нь шидэлж байгаа Багирын сөөнгө хоолойгоор ханиахтай нийлэн сонстоно. 

	Багира төрсөн цагаасаа эхлээд амь хайргүй зодолддог байжээ. 

	«Балу ойрхон байх ёстой. Багира ганцаараа ирэхгүй сэн дээ» гэж Маугли бодоод өндөр дуугаар хашхирсан нь:

	— Цөөрөмд оч, Багира аа! Цөөрөмд ор! Ороод шумба! Ус руу харайлга! 

	Ингэж хэлэхийг Багира сонсоод Мауглийн амьд мэндийг мэдэж хүч нь улам нэмэгдэв. Багира цөхрөлтгүй тулалдаж, алхам алхмаар цөөрөм тийш дөхөж байв. Тэгтэл жунглид ойролцоо байгаа хэмхэрхий хэрмийн тэндээс Балугийн байлдааны уриа аянга мэт нижигнэн дуулдав. Хөгшин баавгай хэчнээн яаравч эртхэн ирж чадсангүй. 

	— Багира аа! Би энд байна! Би дээшээ авирч байна! Хөл дороос чулуунууд мулт үсрээд байна! Та нар дээр нэг хүрч очвол доо, муусайн Бандар-Логуудыг даа! гэж Балу хашхирна. 

	Балу уухилсаар, довжоон дээр авиран гарч, нөмрөн очсон сармагчин дунд үзэгдэхгүй болов. Гэтэл Балу цогцойн суугаад урд хөлөө сарвайж, ойртож ирсэн сармагчныг атган авч, усанд чулуу шидэх адил шоб-шоб-шоб! хийтэл жигд алгадан өнхрүүлж байв. 

	Усны цалгилах чимээгээр Маугли, сармагчнуудын орж чаддаггүй цөөрөмд Багира орлоо гэдгийг мэдэв. 

	Ирвэс усанд зөвхөн толгойгоо ил гарган, агаарыг амаараа ховдог залгилан хэвтэхэд, сармагчнууд улаан чулуун шатан дээр гурван эгнээ болон зогсож, уурлаж хорссондоо дороо дэвхцэн, хэрэв Балу-д туслахаар уснаас гарвал, тал бүхнээс нь зэрэг довтлоход бэлэн байв. Тэгэхэд нь Багира нойтон хоншоороо өргөж, Могой Төрөлтнөөс тусламж гуйн цуцалтгүй хашхирсан нь:


— Бид та нартай нэг цус махны садан, та бид ялгаагүй! гэнэ. 

	Каа, эцсийн үед хулчийсан байх гэж Багира бодов. Довжооны захад бүрхэн ирж байгаа сармагчнуудтай амьсгал авах чөлөөгүй тулалдаж байсан Балу ч, хар ирвэсийн тусламж гуйхыг сонсоод инээхгүй байж үл чадав. 

	Каа, баруун хэрмийг дөнгөж даваад, том чулуу газраас ховх үсэртэл тийм чанга унажээ. Гэвч түүнд няцах санал огт байсангүй, харин хэдэнтээ эргэлдэн цагариглахад түүний урт биеийн фут бүхэн нь тулалдахад бэлэн байв. Энэ үеэр Балу тулалдаанаа үргэлжлүүлсээр боловч сармагчнууд цөөрөмд Багирыг бүслэн орилолдсоор байгаа бөгөөд Манг гэдэг сарьсан багваахай урагш хойш нисэж, энэхүү агуу их тулалдааны тухай жунгли даяар зарлахад, зэрлэг заан Хатхи хүртэл байлдааны дохио татаж байв. Ойн алс тэртээ байгаа өөр нэг сүрэг сармагчин, өөрсдийн төрөл нөхдөдөө туслахаар Хүйтэн Ичээний зүг моддын оройгоор дүүлж явав. Тулалдааны чимээ, эргэн тойрон олон мод хол байгаа өдрийн шувуунуудын нойрыг хулжаажээ. Тэгэхэд Каа, хурдан хөдөлж, аллага таллагад шунахайран толгойгоо өргөв. Аварга могойн бүх чадал хүч нь толгойн хүчир цохилт, түүнээс нь хэд дахин хүчтэй бүх биеийн хүнд юм. Хэрэв шантаршгүй тайван шуудаж шийдсэн хүний гарт хагас тонн шахам жинтэй алх ч юм уу, жад ч юм уу, модон муна ч юм уу бариуллаа гэж бодвол, тулалдахад Каа ямар байсныг та мэдэх сэн. Дөрөв тавхан фут урт биетэй аварга могой ч хэрэв хүний цээж рүү толгойгоороо цохивол тэр хүн хөл дээрээ тогтож үл чадна. Гэтэл Каа, бүхэл бүтэн 30 фут урт болохоор ямар байх нь тэнд илэрхий буй за. Каа, чимээ анир гаргахгүйхэн амаа хамхисаар анхныхаа цохилтыг, Балу-г тойрон суусан бөөн сармагчин тийш шууд чиглүүлэв. Харин дахин цохих хэрэггүй байлаа. Сармагчнууд бутран гүйлдэж:

	— Каа байна! Энэ чинь Каа байна! Зугтаарай! Зугтаарай! гэж хашхиралдав. 

	Мөчрүүдийн хооронд хөвд ургах мэт анир чимээгүй авирч, хамгийн хүчирхэг сармагчныг авч оддог, шөнийн хулгайч Каа-гийн тухай сармагчин бүхэн хөгшчүүлийн ярихыг сонсож, айж хүмүүжсэн тул тун болгоомжилж явдаг аж: Хөгшин Каа-г модны хуурай мөчир, өмхөрсөн хожуулаас хэн ч ялган таньж үл чадах бөгөөд хамгийн цэцэн ухаантай амьтан ч энэ мөчирт өөрийгөө баригдахаас өмнө түүнийг үл мэднэ. Сармагчнууд ертөнц дээрх юм бүхнээс илүү Каа-гаас айна. Учир нь, түүний хүчин чадлын хэрийг тэдний нэг нь ч үл мэднэ. Бас хэн нь ч түүн өөд эгцлэн харж үл чадах бөгөөд түүнд баригдаад амьд мэнд гарч ирсэн сармагчин нэг ч үгүй ажээ. Иймээс тэд түүнээс ухаангүй айж чичрэн, байшингийн дээвэр, хананд үсрэн гарахад Балу сая нэг амарч гүнзгий амьсгалав. Балу-гийн үс Багирынхыг бодвол илүү өтгөн нягт боловч тэр, тулалдаанд ихэд нэрвэгджээ. Каа сая нэг ам ангайж, исгэчих үгээрээ шивгэнэж дуугарахыг Хүйтэн Ичээнд туслахаар ойн тэртээ ирж явсан сармагчнууд сонсож, айж салганан, байрандаа хөдлөлгүй зогсоход тэдний доорх мөчрүүд чичрэн нахилзаж байв. Байшингийн дээвэр, ханан дээр байгаа сармагчнууд хашхиралдахаа больж, хотод чимээ аниргүй болоход Багира цөөрмөөс гарч, нойтон биеэ шилгээхийг Маугли сонсов. Гэтэл дахиад шуугиан гарав. Сармагчнууд улам дээш авиран том чулуун бурхны хүзүүгээр тэврээд шагширч гангиналдан ханын шүд мэт шовгор дээгүүр харайлахад, Маугли байрандаа дэвхцэж, сийлбэрийн цоорхойгоор харуулдан харж, сармагчнуудыг шоолон даажигнаж хашхирч эхлэв. 

	— Хүүхдээ урхи занганаас гаргаж авъя. Над дахиад тулах чадал алга! Дахиад тэдэнтэй учрахгүйн тул хүүхдээ аваад л зугтъя! гэж Багира уухилан аахилан өгүүлэв.

	— Намайг тушаагаагүй цагт тэд хөдөлж үл чадна. Сссуурь байрандаа зогсоцгоо! гэж Каа исгэчсэнд, эргэн тойронд дахиад чимээгүй болов. — Би эртхэн ирж чадсангүй дээ, эгч минь. Гэвч намайг дуудаж байгаа бол уу гэж бодоод ирлээ гэж Багирад хэлэв. 

	Би... би чамайг ид тулалдааны үед дуудчихсан байх аа гэж Багира хариулаад, — Балу чи шархдаагүй биз гэв. 

	— Бүү мэд, тэд намайг яагаад зуун хэсэг жижигхэн баавгай болтол тас татаж чадсангүй вэ? гэж Балу хэлээд тайвнаар, хоёр савраа ээлжлэн сэгсэрснээ, — Ооу! Өвдөж байна! Багира бид хоёр амьд үлдсэн маань Каа таны ач гэхэд,

	— Тэр ч яах вэ, харин нөгөө хүний өөдөс чинь хаа байна? гэтэл:

	— Энд, зангад байна! Би өөрөө гарч чадахгүй байна! гэж Маугли хашхирав. 

	Тэхий дундаа хүртэл газар шигдсэн пүмбэгэр дээвэр түүний толгой дээр байв. 

	— Үүнийг эндээс авч үзээч! Энэ чинь Мор тогос шиг бүжиглэх юм! Бидний зулзагыг няц гишгэчих гээд байна гэж дээвэр дороос хорт могой өгүүлэв. 

	— Ха! гэж Каа инээгээд, — Энэ хүнд хааяагүй л нөхөд байх юм. Хүний өөдөс чи цаашханаа байгаарай! Харин Хорт Амьтад минь далд байцгаагаарай! Одоо би хана хэмхэлнэ гэв. 

	Каа сайтар ажиглаад, хамгийн их хэмхэрсэн хэсгийн гантиг угалзанд харлан харагдах ан гавыг олж, хэдэн удаа толгойгоороо хөнгөн түлхэж туршиж үзсэнээ, толгойгоо газраас зургаан фут дээш өргөж, байдаг тэнхээгээрээ арав дахин цохив. Гантиг сараалж хэмх үсрэн үүл мэт бөөн хог тоос болоход Маугли тэр цоорхойгоор гарч Багира, Балу хоёрын хооронд гүйн очиж, хоёулын хүзүүг тэврэв. 

	— Чи шархдаагүй биз? гэж Балу асуугаад Мауглийг эелдгээр тэврэв. 

	— Намайг гомдоосон, би өлсөж байна, бүх бие минь хөх няц болжээ. Гэвч тэд, та хоёрыг яасан ч айхавтар үнгээв дээ, нөхөд минь! Та хоёр бүр улаан нэлий болж шүү! 

	— Ганцхан би биш ээ гэж Багира, цөөрмийн тойрон ба тавцан дээр байгаа бөөн сармагчнуудыг харж биеэ долоон хэлэв. 

	— Чи минь л амьд мэнд олдсон хойно, энэ бүхэн цөм гайгүй хэрэг, бахдал болсон Мэлхий хүү минь! гэж Балу гиншив. 

	— Энэ тухай бид дараа ярья гэж Багира, Мауглийг таалахгүй байгаа мэт хуурай өгүүлээд, — Харин чиний амийг аварч, Балу бид хоёрыг ялалтад хүргэсэн нь гагцхүү энэ Каагийн хүч тул Маугли чи манай заншил ёсоор түүнд талархлаа илтгэ гэв. 

	Маугли эргэж харвал аварга могойн толгой тэдэн дээгүүр хөдөлж байлаа. 

	— Энэ чинь өнөө жаахан хүн чинь үү? Үүний арьс нь их улцгар боловч Бандар-Логуудтай төстэй юм байна. Би арьсаа гуужсаны дараа, харанхуй бүрийгээр чамайг сармагчнуудтай андуурч магадгүй юм байна. Жаахан хүн чи хичээж яв гэж Каа хэлэв. 

	— Бид тантай нэг цус махны садан, та би хоёр ялгаагүй, өнөөдөр чи намайг аварлаа. Каа, хэзээ нэг цагт чи өлсвөл миний олз идэш, чиний олз идэш болно! гэж Маугли хариулав. 

	— Баярлалаа, Жаахан Дүү минь гэж Каа, нүдээрээ инээмсэглэн хэлээд, — Ийм эрэлхэг анчдыг юу хөнөөж чадах бил ээ? Үүнийг анд гарах бүрд дагаж явахыг би хүсэж байна гэв. 

	— Би одоогоор балчир учраас өөрөө агнаж чаддаггүй, гэсэн ч би хэнд хэрэгтэй бол түүнд гөрөөс хашиж өгдөг юм даа. Хоол идье гэсэн цагтаа над дээр ирж, үнэн худлыг үзээрэй л дээ. Миний гар аргатай шүү гээд Маугли гараа урагш сунгаж, — Хэрэв чи занганд орох юм бол би чамайг, мөн Багирыг ч гэсэн, Балуг ч гэсэн суллаж чадна. Багш нар минь, та бүхэнд олзтой омогтой байхыг хүснэ гэлээ. 

	Маугли зохих ёсоор талархсан учир Балу:

	— Сүрхий ярьж байна! гэв. 

	Аварга могой, Мауглийн мөрөн дээр толгойгоо түр тавиад:

	— Хатуу зориг, шулуун үгийг чинь сонсвол чи жунглид хол явна даа. Харин одоо нөхдийнхөө хамт эндээс бушуу яв даа. Удахгүй сар шингэнэ, явж унт даа. Энд юү болохыг чи үзсэний хэрэггүй гэж Каа хэлэв. 

	Сар, толгодын цаагуур шингэж ороход, хэрэм цамхагт асаж авираад чичрэн дагжих бөөн сармагчин, урагдсан сацаг мэт ганхах ажгуу. Балу цөөрөмд очиж ундлахаар явахад, Багира өөрийн үс арьсыг цэвэрлэн долоож эхлэв. Харин Каа, тавцангийн дунд мөлхөн очиж, амаа хамхиж, араагаа хавирахад, сармагчин бүгдийн харц түүнд чиглэв.

	— Сар шингэж байна. Гэгээ хангалттай юу, та нар сайн харж байна уу? гэж Каа асуув. 

	Хэрмийн тэндээс моддын орой дахь салхины исгэрэлт мэт гинших дуун гарч:

	— Жа, бид харж байна, Каа гуай! гэхэд,

	— Сайн байна! Өлсгөлөнгийн бүжиг - Каа-гийн бүжиглэлээ эхэлье дээ. Томоотой сууж, харцгаагтун! гээд тэр, хоёр гурав эргэлдэн, хоёр гурван том цагариг болоод, толгойгоо баруун зүүн тийш савчин байв. Дараа нь гогцоо болон, наймын тоо мэт цагариглаж эхэлснээ бас мохоо гурван өнцөгт хэлбэртэй болох, улмаар дөрвөлжин ба таван өнцөгт хэлбэртэй болох зэргээр зогсолтгүй, яаралгүй хөрвөлдөхөд, намхан дуугаар хүнгэнэх чимээ агшин зуур ч үл тасалдана. Улам улам харанхуй болсоор сүүлдээ Каа-гийн урвалдан хөрвөлдөх нь бүр харагдахаа болиод, гагцхүү түүний хайрсны шажигнах чимээ л сонстоно. 

	Балу, Багира хоёр чулуу мэт хөдлөлгүй үсээ арзайлган зогсож, битүүхэн архирч байхад Маугли гайхан харж байв. 

	— Бандар-Логууд аа, та нар миний тушаалгүйгээр гар хөлөө хөдөлгөж чадах уу? Хэлэгтүн! гэж Каа-гийн өгүүлэх дуун эцэст нь сонстов. 

	— Таны зөвшөөрөлгүйгээр бид гараа ч, хөлөө ч хөдөлгөж үл чадна, Каа гуай! 

	— Сайн байна! Над руу нэг алхам ойртож ирцгээ! 

	Авралгүй болсон бөөн сармагчин урагшаа хөдлөхөд, тэдний хамт Балу, Багира хоёр өөрийн эрхгүй алхам урагшлав.

	— Бас ойртоод! гэж Каа исгэчин дуугарав. 

	Сармагчнууд дахин нэг алхав. 

	Балу, Багира хоёрыг өөр тийш аваачихаар шийдэж Маугли, тэр хоёрын мөрөн дээр гараа тавив. Тэр хоёр нь нойрноос сэрсэн мэт цочин хөдлөв. 

	— Мөрнөөс гараа битгий аваарай гэж Багира шивнээд, — Бүү салгаарай, тэгэхгүй бол би Каа-д соруулах нь, соруулах нь. Ёх-ёх! гэв. 

	— Энэ бүхэн бол зөвхөн хөгшин Каа л тоосон эргүүлэг хийж байгаагийнх, явъя гэж Маугли хэлэв. 

	Тэгээд тэр гурав хэрмийн хэмхэрхийгээр гарч жунгли рүүгээ явлаа. Балу, нам гүм моддын дунд эргэж ирээд:

	— Ээ-ф! гэж амьсгал авч, — Үүнээс хойш хэзээ ч Каа-гаас тусламж гуйхаа больё гэж хэлэхэд, түүний бүх бие нь дагжин чичирч байв.

	— Жаахан байзнасан бол би ч түүний аманд шууд л орох байсныг Каа биднээс илүү мэдэж байсан л даа гэж Багира мөн л чичирч дагжин хэлэв. 

	— Сар дахин гарахаас өмнө, түүнд ч олон юм орно л доо. Тэр чинь өөрийнхөө хувьд сайн л гөрөөлдөг юм байна гэж Балу хариу өгүүлэв. 

	— Тэгээд яадаг юм бэ? гэж могойн сорох чадлын тухай юу ч үл мэдэх Маугли асуугаад, — Харанхуй болоогүй байхад л би зөвхөн, газар дээгүүр яагаад ч юм, цагариглаж байсан том могой л харсан. Тэгэхэд Каа-гийн хоншоор нь юу ч үгүй шалбарчихсан харагдана бил ээ. Ха-ха! гэтэл Багира ууртайгаар:

	— Маугли! гэж зандраад, — Чиний төлөө Балу нуруу, мөр, хажуу хавиргаа, би чихээ уруулчихсан шиг, тэр чинь бас чиний төлөө л явж хоншоороо шулбалсан юм даа. Балуд ч гэсэн, Багирад ч гэсэн олон хоногийн турш, ан хийхэд хэцүү л байна даа гэв. 

	— Хүүхдээ олж авснаас хойш, тэр ч яамай! гэж Балу өгүүлэв. 

	— Тийм ээ, гэсэн ч үүнийг зовж явж олж авлаа. Үүний төлөө бид шархдаж, ан агнах боломжтой хамаг цагаа хоосон үрэгдүүлж, нуруу арьсаа зулгаруулан, нэр алдраа доромжлуулав. Яагаад гэвэл хар ирвэс над Каа-гаас тусламж гуйхаас өөр аргагүй болж, бас Балу бид хоёр өлсгөлөнгийн бүжиглэлийг үзээд өчүүхэн шувуухай мэт ухаан алдаж байсан, энэ бүхнийг санах хэрэгтэй. Харин энэ бүгд бол Бандар-Логуудтай, чиний тоглож наадаж байсны л гай даа!

	— Тийм ээ, энэ цөм үнэн. Би ер нь муу хүүхэд, би их гэмшиж байна гэж Маугли уйтгарлан өгүүлэв. 

	— Мф! Жунглийн хуульд юу гэж байдаг бил ээ, Балу?

	Балу, Мауглийг дахин аюулд оруулахыг хүсэхгүй боловч хуулиар тоглоом наадам хийж болохгүй тул түүний өгүүлсэн нь:

	— Гэмших явдал цээрлэлээс хэлтрүүлэх шалтгаан биш боловч гагцхүү үүний нялх балчир байгааг бүү март, Багира аа! 

	— Үүнийг ч мартаагүй. Гэсэн ч аюул зовлонд орохыг энэ өөрөө хийсэн тул одоо үүнийг зодож залхаах хэрэгтэй. Энэ талаар Маугли чи юү гэж бодож байна?

	— Яах вэ, би буруутан! Та хоёулаа шархаджээ. Таны санал шударга зүйтэй байна. 

	Багира түүнийг арван удаа хөнгөхөн алгадав. (Хэрэв тэдний зулзага сан бол тийнхүү алгадах нь түүнийг төдий л хашрааж чадахгүй сэн). Гэвч долоон настай хөвүүнд мултран гарвал баярлахаар хэцүү л залхаалт байлаа. Залхаалт дууссаны дараа Маугли найтаалгаад, ганц ч үг дуугаралгүй босож зогсов. 

	— За одоо, Жаахан Дүү минь, миний нуруун дээр гар даа, цөмөөрөө гэртээ харья гэж Багира өгүүлэв. 

	Жунглийн хуулийн нэг сайхан нь гэвэл залхаан цээрлүүлсний дараа өс хонзон нэгмөснөө арилдаг ажээ. 

	Маугли, Багирын нуруун дээр гарч хэвтмэгцээ бөх гэгч нь унтаж, ичээндээ ирж газар тавихад ч мэдсэнгүй.

	 

	ШААЛУУ ХҮҮ МАУГЛИ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)й

Заметки

		[←1]
	 Жунгли — халуун орны балар ой шугуй




	[←2]
	 фунт — 30,48 см урт буюу 409 грамм хүндийг 1 фунт гэнэ

